
परिवार का आदर्श और उद्देश्य
*******

पारिवारिक जीवन की परिभाषा करते हुए एक विद्वान् ने कहा है—‘‘परिवार परमात्का की ओर से स्थापित एक ऐसा साधन है, जिसके द्वारा हम अपना आत्म-विकास सहज ही में कर सकते हैं और आत्मा में सतोगुण को परिपुष्ट कर सुखी, समृद्ध जीवन प्राप्त कर सकते हैं। मानव-जीवन की सर्वांगीण सुव्यवस्था के लिए पारिवारिक जीवन प्रथम सोपान है। मनुष्य केवल सेवा, कर्म और साधना में पूर्ण शांति प्राप्त कर सकता है।’’ पारिवारिक जीवन की यह परिभाषा निस्संदेह बड़ी ही उचित एवं समीचीन है। गहराई से विचार करने से इसकी यथार्थता प्रकट हो जाती है।
समाज रचना का कार्य स्वयं परमात्मा ने मनुष्य के विचारों और भावनाओं में स्वयं उतर कर किया है। उसी ने समय-समय पर उसके विकास और विस्तार को मानवीय विवेक द्वारा आगे बढ़ाया है। वही उसमें आ जाने वाले अहंकार और विकृतियों को दूरदर्शी व्यक्तियों द्वारा प्रकट करता है और उन्हें सुधारने की प्रेरणा देता है। इसलिए परिवार संस्था को परमात्मा की ही रचना, इच्छा अथवा निर्देश मानना चाहिए और उसी के अनुरूप उसका सेवन एवं संचालन करना चाहिए। जो लोग परिवार को अपने मनमाने ढंग से चलाते और सेवन करते हैं, वे एक अहंभाव से प्रेरित होते हैं और परमात्मा की इच्छा का विरोध करते हैं।
परिवार की उपर्युक्त परिभाषा में दूसरी बात यह बतलाई गई है कि वह एक साधन के रूप में स्थापित किया गया है। साधन काहे का? अपना आत्म-विकास करने का। कहना न होगा जिस प्रकार मानव शरीर कर्म करने का साधन है और जिसके समुचित प्रयोग अथवा उपयोग से जीवन में उल्लेखनीय उपलब्धियां पाई जा सकती हैं, उसी प्रकार परिवार साधन का उचित और समीचीन उपयोग आत्म विकास का लक्ष्य पूरा कस सकना है जब तक उपयोग ठीक रहता है, साधन सुरक्षित रहता है और अच्छी तरह काम आता रहता है दुरुपयोग होते ही वह क्षीण अथवा नष्ट होने लगता है और आदमी साधन हीन होकर निरुपाय हो जाता है।
संयम, नियम और औचित्य का पालन करते रहने से शरीर स्वस्थ बना रहता है, उसकी शक्ति अक्षुण्ण बनी रहती है, स्फूर्ति,उत्साह और कार्य दक्षता सुरक्षित रहती है, पुरुषार्थ होता रहता है और सफलताएं आती रहती हैं। पर ज्यों ही शरीर का अनुचित उपयोग किया गया कि वह शिथिल व शक्तिहीन हो जाता है। उसकी दक्षताएं और विशेषताएं समाप्त हो जाती हैं। वह चलता-फिरता मिट्टी का एक पिण्ड मात्र रह जाता है। तब न तो परिश्रम हो पाता है, न पुरुषार्थ। उन्नति, विकास, प्रगति अथवा किसी प्रकार की सफलता की संभावना समाप्त हो जाती है। जीवन असफल और अनुपयोगी बन जाता है। इंजन, मशीन, यन्त्र अथवा हल, बैल, भूमि आदि साधन नष्ट कर दिए जाएं तो न तो अन्न किया जा सके और न उत्पादन। धन समाप्त कर दिया जाए तो न तो व्यापार हो सकता है और न जीवन का कोई काम चल सकता है।
साधनों के नष्ट अथवा निःसार हो जाने से सारे उद्देश्य अपूर्ण ही रह जाते हैं। इसी प्रकार यदि परिवार रूपी साधन को निर्बल, निकम्मा अथवा अयोग्य बना लिया जाए तो उसके द्वारा प्राप्त होने वाला आत्म-विकास का लक्ष्य जहां का तहां पड़ा रह जाए और यह संस्था अथवा इसका उपयोग कुछ भी न रह जाए। जिस उद्देश्य के साधन जितने अधिक प्रखर, सशक्त और उपयुक्त होंगे, वह उद्देश्य उसी अनुपात से अपनी पूर्णता के साथ प्राप्त होगा। मलिन साधनों से मलिन और उज्ज्वल साधनों से उज्ज्वल लक्ष्य की प्राप्ति होती है।
परिवार साधन है। उसका उद्देश्य है आत्म-विकास, आत्मा में सतोगुण की परिपुष्टि, सुखी और समृद्ध जीवन और उसका प्रयोग है सेवा, कर्म और साधना।
आत्म-विकास का मोटा-सा अर्थ है—‘‘अपनत्व की भावना को बढ़ाना उसका विस्तार करना, जिससे उसकी संकीर्णता दूर हो, उसमें से स्वार्थपरता का भाव निकल जाए और वह अपने व्यापक स्वरूप को पा सके। परिवार इसमें सहायक होता है। मनुष्य जब तक विवाह नहीं करता तब तक उसकी इच्छाएं अपने तक सीमित रहती हैं। वह जो कुछ चाहता है अपने लिए, जो कुछ करता है अपने लिए। पर ज्यों ही उसका विवाह हो जाता है, उसके इस अपनत्व की भावना का विस्तार हो जाता है। फिर वह एक अपरिचित नारी जो उसके जीवन में पहले नहीं थी और न उससे कोई संबंध ही था, उसको लेकर सोचने लगता है। उसकी इच्छाओं और प्राप्तियों में वह भी साझीदार हो जाता है। वह हर वस्तु अपने तक सीमित न रखकर पत्नी तक बढ़ाता है। जो कुछ कमाया है उसको उसकी अधिकारिणी बनाता है। जो कुछ लाता है, उसके हाथ पर रखता है। तब वह किसी वस्तु का अकेले भोग नहीं करता, अपनी पत्नी को साथ लेकर करता है। इस प्रकार उसकी आत्मा का विस्तार अपने से बढ़कर पत्नी तक जा पहुंचता है।
एक नारी उसकी आत्मीयता की परिधि में आ जाती है। अनन्तर जब बच्चे पैदा होते हैं, तब उसकी आत्मा का प्रसार और अधिक हो जाता है। उसका आत्म-भाव एक से दो और दो से तीन-चार तक बढ़ जाता है। इस प्रकार परिवार आत्म-विकास में साधन रूप से सहायक होता है। यदि यही त्याग और आत्मीयता का भाव निःस्वार्थ एवं निरभिमान कर दिया जाए तो यह आत्म-प्रसार समाज और संसार तक बढ़ सकता है। ऐसा होने से निश्चय ही मनुष्य की आत्मा अपना व्यापक, विराट् स्वरूप पाले और उसका जीवन लक्ष्य पूरा हो जाए। हर अच्छी बात का अभ्यास छोटे पैमाने पर और अपने घर से ही होता है।
प्रेम, सहानुभूति, संवेदना, अपनत्व, त्याग, उदारता आदि के भाव सतोगुण के द्योतक होते हैं। परिवार में पत्नी और बच्चों के माध्यम से ये सहज ही विकसित हो जाते हैं। मनुष्य में यदि प्रेम का भाव विकसित न हो तो वह एक अपरिचित नारी का भार क्यों उठाए? क्यों उसे प्यार करे और क्यों उसके लिए, उसकी प्रसन्नता के लिए किसी प्रकार का त्याग अथवा बलिदान करे। यदि प्रेम भाव विकसित न हो तो बच्चों का उत्तरदायित्व एक भयानक भार बन जाए, जो उससे उठाए न उठे। बच्चों का पालन और विकास करने में मनुष्य का सारा जीवन, सारी शक्ति और सारे साधन लग जाते हैं, उनके प्रति प्रेम का विकास न हो तो इतना त्याग कर सकना किसी के वश की बात न हो सके। यही बात सहानुभूति, संवेदना और त्याग, बलिदान आदि गुणों के संबंध में है। परिवार के माध्यम से मनुष्य में सात्विक गुणों का विकास हो ही जाता है।
यदि ऐसा न हो और रजोगुण अथवा आसुरी प्रवृत्तियों की प्रधानता बनी रहे तो परिवार संस्था एक दिन भी न चले। सब कुछ नष्ट-भ्रष्ट होकर बिखर जाए। सतोगुण के आधार पर ही इस संस्था का संचालन होता है। इन्हीं विकसित हुए सात्विक गुणों को यह मेरा परिवार है, यह मेरी पत्नी है, यह मेरे बच्चे हैं—इस संकीर्ण अहंभाव से मुक्त कर यदि यह समझा जाए कि यह सब उस परमात्मा के अंश हैं, इस विराट् के अंग हैं, इनकी सेवा करना, इनके लिए त्याग करना हमारा कर्तव्य है, मैं जो कुछ त्याग अथवा उत्सर्ग कर रहा हूं, वह सब इनके माध्यम से इस एक विश्वात्मा के लिए ही कर रहा हूं। इन्हीं के समान अन्य सब दूसरे भी मेरे हैं, उन्हें भी मेरी सेवाओं का अधिकार है तो आत्मा का विश्व विराट तक परिसर होते देर न लगे।
जो परिवार बसाता है, उसका पालन ठीक प्रकार से करता हे, उसका जीवन सुखी होना स्वाभाविक ही है। एक दूसरे के प्रति त्याग और एक दूसरे के प्रति आत्मभाव सुख का बड़ा कारण है, वह सच्चे और उपयुक्त पारिवारिक जीवन में मिलता ही है। बिना परिश्रम और पुरुषार्थ के पारिवारिक जीवन चल ही नहीं सकता। अकेला आदमी तो चाहे जो खाकर और चाहे जहां पड़कर जीवन काट सकता है किन्तु किसी गृहस्थ के लिए यह संभव नहीं। गृहस्थ अपने लिए न सही पत्नी और बच्चों के लिए परिश्रम पुरुषार्थ करेगा। कमाएगा और घर लाकर पत्नी को देगा ही। पत्नी उसे बुद्धिमत्तापूर्वक खर्च कर, आगे के लिए—बच्चों की शिक्षा-दीक्षा और ब्याह-शादी के लिए बचाएगी। पुरुष परिवार को उन्नत और बच्चों को योग्य बनाने के लिए अधिक-से-अधिक कमाएगा और पत्नी उसमें से अधिक-से-अधिक बचाने का प्रयत्न करेगी।
इस प्रकार घर की समृद्धि में वृद्धि होगी ही। कोई भी एकाकी आदमी उतना समृद्धिशाली नहीं देखा जाता, जितना कि पारिवारिक गृहस्थ। वह रहने के लिए घर और बच्चों के लिए कारोबार की व्यवस्था करता ही है, फिर चाहे थोड़ी कर सके अथवा बहुत। अनन्तर बच्चे बड़े होकर कमाने लगते हैं, एक से दो और तीन की कमाई आने लगती है और परिश्रमी और बुद्धिमान गृहस्थों की सुख समृद्धि उत्तरोत्तर बढ़ती जाती है। यह अवसर पारिवारिक व्यक्ति को ही मिलता है, एकाकी को नहीं क्योंकि उसके लिए न तो उसे इच्छा होती है और न आवश्यकता। उसका तो अपना अकेला शरीर होता है। मतलब भर का बचाया और खा-पीकर पड़े रहे। इस प्रकार देखा जा सकता है कि पारिवारिक अथवा गृहस्थ जीवन में आत्मविकास, सतोगुण और सुख-समृद्धि की पूरी-पूरी संभावना रहती है। निःसंदेह परिवार सर्वांगीण उन्नति का एक महत्वपूर्ण सोपान है, जिस पर योग्यतापूर्वक चढ़कर मनुष्य जीवन का परम लक्ष्य पा सकता है।
किंतु यह सब संभव होगा तभी जब इस साधन को साधन मानकर सावधानीपूर्वक उपयोग में लाया जाए। इस साधन को अधिक दक्ष, प्रखर और सशक्त बनाने के लिए सतत् प्रयत्न किया जाता रहे, जो सदस्यों को सुयोग्य, बच्चों को सुशील, सुशिक्षित और अनुशासित बनाने के रूप में होगा। परिवार का गुण, कर्म, स्वभाव के रूप में उचित निर्माण करना ही इस साधन को उद्देश्य के योग्य सक्षम बनाना है। इसका उपाय शिक्षा, प्रेम, त्याग, बलिदान, सेवा और सदाचार की शिक्षा और व्यक्तिगत उदाहरण ही माना गया है।
जहां इस साधन को साध्य मानकर, भोग-विलास का अवसर बनाया गया कि वह नष्ट हो जाएगा, न त्याग और न कोई आत्मीयता। बच्चे अशिक्षित, रोगी, निकम्मे और अनुशासनहीन होंगे। स्वास्थ्य और सौहार्द्र समाप्त होकर स्वार्थ एवं स्पृहा बढ़ जाएगी, परिवार नरक का जीता-जागता द्वार बन जाएगा।परिवार का पालन, समुचित निर्माण ही इस साधन को प्रखर, उज्ज्वल और सक्षम बना सकता है और तभी आत्म-विकास अथवा आत्म-वृद्धि का उद्देश्य पूर्ण हो सकता है, अन्यथा नहीं। इसीलिए शास्त्रों में कहा गया है—

गहस्थ एव यजये गृहस्थस्तप्यते तपः।
चतुर्णामाश्रमाणान्तु गृहस्थस्तु विशिष्यते।।
‘‘गृहस्थ ही वास्तव में यज्ञ करते हैं। गृहस्थ ही वास्तविक तपस्वी हैं। इसलिए चारों आश्रमों में गृहस्थाश्रम ही सबका सिरमौर है।
गृहस्थ जीवन एक तप है, एक साधन है। इसका समुचित प्रयोग करके ही वास्तविक लक्ष्य प्राप्त किया जा सकता है। गृहस्थ को तपस्वी का जीवन बिताते हुए जीवन को सुविधापूर्वक उन्नति एवं विकास की ओर धीरे-धीरे बढ़ाते चले जाना चाहिए।
----***----

परिवार संस्था और उसका महत्व
*******

भारतीय समाज निर्माताओं ने मनुष्य के आंतरिक बाह्य जीवन को अधिकाधिक परिष्कृत, उन्नत, विकसित करने के लिए भौतिक और आध्यात्मिक क्षेत्रों में नाना प्रयोग किए। नाना आदर्श संस्थाओं की स्थापना की। धर्म, दर्शन, अर्थविज्ञान, वर्ण-व्यवस्था, आश्रम आदि इसी प्रकार के प्रयोग थे। लेकिन जीवन में विभिन्न पहलुओं का  एकीकरण करते हुए उन्होंने परिवार संस्था का एक महत्वपूर्ण प्रयोग किया था, जो व्यावहारिक, सहज, सुलभ, सुखकर सिद्ध हुआ। परिवार संस्था ने मनुष्य के जीवन का आदि काल से ऐसा मार्गदर्शन किया है जैसा अन्य किसी भी संस्था ने नहीं किया होगा। इतिहास बदल गए, दुनिया का नक्शा बदल गया, समाज संस्थाओं में बड़े-बड़े परिवर्तन हुए लेकिन भारतीय परिवार के मूल में जो विशाल भावना, जीवित प्रेरणा काम कर रही है वह उसे मिटने नहीं देगी। वर्तमान संक्रमण काल के बाद नई परिस्थितियों में परिवार संस्था पुनर्गठित होकर मानव के उत्कर्ष में अपना योगदान जारी रखेगी।
वस्तुतः मानवीय जीवन में जो कुछ भी आनंदमय, रसपूर्ण साथ ही कर्तव्य और धर्म का सारतत्व है वह ‘‘हिन्दू परिवार’’ में सरलता से मिल जाता है। हमारे समाज शिल्पियों ने ‘परिवार संस्थान’ की नींव में ऐसे अमृत तत्वों के बीज बो दिए हैं, जिनके कारण काल के अनंत प्रवाह में भी भारतीय परिवार अपना अस्तित्व सदा-सदा कायम रखेगा।
भारतीय मनीषियों की एक विशेषता रही है, वह यह है कि उनके प्रयोग के वल स्थूल पक्ष अथवा भौतिक तथ्यों तक ही सीमित नहीं रहते थे। वे सूक्ष्म दृष्टि से विश्व का संचालन करने वाले सार्वभौमिक तथ्यों की खोज करते थे और फिर उन्हें भौतिक विधानों में व्यवस्थित करते थे। परिवार संस्था के मूल में ऋषियों के इसी तरह के सूक्ष्म अन्वेषण का रहस्य छुपा हुआ है।
नारी और पुरुष परिवार संस्था के दो मूल स्तंभ हैं। दोनों मानों नदी के दो तट हों जिनके मध्य से परिवार की, जीवन की धारा बहती है। वैदिक साहित्य में स्त्री-पुरुष की उपमा पृथ्वी और द्युलोक से दी गई है। विवाह संस्कार के अवसर पर भी पुरुष स्त्री से कहता है, ‘‘द्योरहं पृथ्वी त्वम।’’ मैं द्यौ हूं तू पृथ्वी। आकाश और धरती, पुरुष और प्रकृति के संयोग से ही विश्व परिवार का उदय हुआ, ठीक इसी तरह स्त्री और पुरुष के संयोग से परिवार संस्था का निर्माण होता है। हिन्दू परिवार की मूल प्रेरणा बहुत विशाल है, जिसमें हिन्दू धर्म की वह मूल भावना सुरक्षित रहती है जिसके अनुसार हमारे यहां स्थूल और नश्वर का संबंध विश्वव्यापी चिरंतन नित्य सूक्ष्म सत्ता के विधान से मिलाया गया है। परिवार संस्था केवल स्थूल व्यवस्था मात्र नहीं है अपितु उसमें भी एक सूक्ष्म किन्तु सनातन सत्य की जीवन ज्योति समाई हुई है। विश्व जीवन में द्यौः और पृथ्वी से लेकर परिवार में स्त्री-पुरुष के गृहस्थ जीवन की मधुर कल्पना में ऋषि का एक ही दार्शनिक दृष्टिकोण रहा है। जैसे द्युलोक और पृथ्वी एक ही संस्थान के पूरक तत्व हैं उसी तरह स्त्री और पुरुष भी परिवार संस्था के पूरक अंग हैं।
स्त्री-पुरुष की अभेदता को व्यक्त करते हुए पुरुष, स्त्री से कहता है—‘‘सामोऽस्मि ऋकत्वम्’’ मैं यह हूं, तू वह है। तू वह है, मैं यह हूं। मैं साम हूं तू ऋक है। किसी वस्तु का व्यास अथवा परिधि परस्पर अभिन्न होते हैं। व्यास न हो तो परिधि का अस्तित्व नहीं, परिधि न हो तो व्यास कहां से आए? सृष्टि के मूल भूत हेतु में जिस प्रकार द्युलोक और पृथ्वी का स्थान है उसी तरह परिवार संस्था में स्त्री पुरुष का। कैसी विशाल कल्पना थी हमारे समाज शिल्पी मनीषियों की पारिवारिक जीवन के अंतराल में।
परिवार संस्था में जहां स्त्री पुरुष की अभेदता का प्रतिपादन किया गया है वहां पूरे संस्थान को कर्तव्य धर्म की मर्यादाओं में बांधकर उसे सभी भांति अनुशासन, सेवा, त्याग, सहिष्णुता-प्रिय बनाया जाता है और इन पारिवारिक मर्यादाओं पर ही समाज की सुव्यवस्था, शांति, विकास निर्भर करता है। परिवार में माता-पिता, पुत्र, बहन, भाई, पति-पत्नी, नातेदार, रिश्तेदार परस्पर कर्तव्य धर्म से बंधे हुए होते हैं। कर्तव्य की भावना मनुष्य में एक दूसरे के प्रति सेवा, सद्भावना, उत्सर्ग की सद्वृत्तियां पैदा करती है। हिन्दू परिवार में समस्त व्यवहार कर्तव्य की भावना पर टिका हुआ है। सभी सदस्य एक दूसरे के लिए सहर्ष कष्ट सहन करते हैं, त्याग करते हैं। दूसरों के लिए अपने सुख और स्वार्थ का प्रसन्नता के साथ त्याग करते हैं। शास्त्रकारों की भाषा में यही स्वर्गीय जीवन है। इसके विपरीत जहां अपने सुख और स्वार्थ के लिए दूसरों के हकों की छीनाझपटी, अपने अधिकार जताकर केवल पाने या लेने ही लेने का व्यवहार सामूहिक जीवन में परस्पर तनाव और संघर्ष को जन्म देता है, वहां विरोध, ईर्ष्या, द्वेष पैदा हो जाती है। इसे ही नीतिकारों ने नरक कहा है। यदि धरती पर स्वर्गीय जीवन की प्रत्यक्ष रचना कहीं हुई है तो वह है भारतीय परिवार संस्था। रस, आनंद, त्याग, उत्सर्ग, सेवा-सहिष्णुता का स्वर्गीय वातावरण यदि कहीं देखना हो तो वह हिन्दू परिवार में सफलता से देखा जा सकता है। रामायण का आदर्श हिन्दू परिवार का ज्वलंत उदाहरण है। इसमें स्वार्थपरता, पदलोलुपता, बुराइयों के ऊपर त्याग, सेवा, सद्गुणों की विजय बताई गई है।
परिवार ने जहां व्यक्ति के विकास में भारी योग दिया है वहां सामाजिक सांस्कृतिक उत्थान में भी उसका बहुत बड़ा हाथ रहा है। परंपरा को आधार बनाकर  उससे आगे नियमित विकास और सन्तुलित प्रगति के क्षेत्र में परिवार संस्था सदा-सदा कार्य करती रही है। समाज के लिए जो भी हितकर, आवश्यक है उसकी रक्षा परिवार संस्था ने पूरी की है। पर्व, त्यौहार, कला, सौजन्य, उत्साह, उमंग को परिवार संस्था ने ही सदा-सदा जीवित रखा है।
समाज और संस्कृति के विकास में परंपरा का अपना एक महत्व रहा है। लोग अपनी परंपरा को शानदार बनाए रहने के लिए बड़े से बड़ा त्याग करते हैं और इस तरह के आदर्श कुलों का जहां बाहुल्य होता है वह समाज भी आदर्श और महान बन जाता है। महात्मा विदुर ने युधिष्ठिर को आदर्श कुलों के आधार बताते हुए कहा था ‘‘तप, दम, ब्रह्मज्ञान, यज्ञ, दान, शुद्ध एवं सम्यक् विचारों से कुल आदर्श बनते हैं।’’ इन बातों में कहीं भी ऐसा नहीं है कि धन अथवा, भौतिक ऐश्वर्य संपदाओं से कुल की मर्यादा बढ़ती है। धर्म के आचरण से ही परिवार उन्नत होते हैं। प्रत्येक सदस्य परिवार की शान के लिए, उसकी समृद्धि विकास के लिए अपने जीवन में बड़े से बड़ा काम करने की इच्छा रखता है और ऐसी उत्साहयुक्त भावना व्यक्ति और समाज दोनों के लिए ही हितकर सिद्ध होती है। व्यक्ति जहां परिवार के भवन में धर्म-आदर्श की सीढ़ियों पर ऊंचे से ऊंचा चढ़ता है वहां ऐसे व्यक्तियों से समाज भी समुन्नत होता है। अनेक सदस्यों से युक्त परिवार का उत्थान सभी भांति फूलता-फलता, समृद्ध और विकसित होता रहता है।
परिवार संस्था तपस्थली है जहां व्यक्ति स्वेच्छा से तप, त्याग, धर्माचरण का अवलंबन लेता है। परिवार में मनुष्य का आत्मिक मानसिक विकास सरलता से हो जाता है। परस्पर एक दूसरे के प्रति अपने कर्तव्य निभाने का धर्म मनुष्यों का जीवन निखार देता है।
इसमें कोई संदेह नहीं कि हिन्दू परिवार के रूप में, व्यक्तिगत जीवन निर्माण के साथ-साथ सामाजिक जीवन की समृद्धि के लिए, एक महान प्रयोग हुआ है हमारे देश में। अनेक आक्रमणों, आघातों को सहकर भी आज जो हमारी सामाजिक, सांस्कृतिक धरोहर सुरक्षित रही है उसके मूल में परिवार संस्था का बहुत बड़ा योग रहा है। हिन्दू परिवार मानो भारतीय समाज का शक्ति स्रोत ही रहा है। आवश्यकता इस बात की है कि आज के परिवर्तनों, परिस्थितियों में परिवार संस्था को पुनर्गठित करके समाज की इस जीवनदायिनी धारा को अधिक शक्तिशाली और समृद्ध बनाया जाए।
परिवार को सुसंस्कृत बनाएं
********

जिस प्रकार वृक्ष की सफलता उसकी जड़ पर निर्भर है उसी प्रकार मनुष्य की सफलता एवं सुख-शांति परिवार पर निर्भर है। यदि वृक्ष की जड़ कमजोर, अव्यवस्थित, शुष्क अथवा अनुपयुक्त हो तो वृक्ष किसी भी दशा में विकसित होकर फल-फूल नहीं सकता। परिवार के व्यवस्थित, सुसंस्कृत तथा उपयुक्त होने पर ही व्यक्ति जीवन में वांछित उन्नति की ओर बढ़ सकता है। मनुष्य के जीवन-विकास में परिवार का योगदान भी एक महत्वपूर्ण स्थान रखता है।
गृहस्थ जीवन को पृथ्वी पर स्वर्ग कहा गया है। मनुष्य का युग-युग का अनुभव बतलाता है कि जो सुख पारिवारिक जीवन जीने में है वह किसी अन्य प्रकार की जीवन पद्धति में नहीं है। आश्रम व्यवस्था का प्रचलन करने वाले ऋषि-मुनियों ने गृहस्थ आश्रम को सबसे पुनीत एवं उपयोगी बताया है। जीवन की सारी व्यवस्था परिवार पर निर्भर रहती है। शेष तीन आश्रम भी गृहस्थ आश्रम पर निर्भर रहते आए हैं।
पारिवारिक जीवन एक प्रकार की सुन्दर, स्वस्थ, सहकारी जीवन पद्धति है। परिवार के प्रत्येक सदस्य का सुख-दुःख प्रत्येक से जुड़ा रहता है। सभी एक-दूसरे की सुख-सुविधा में सहायक होते हैं। गृहपति यदि परिवार चलाने के लिए श्रम करता है तो गृह स्वामिनी उसके लिए समय पर भोजन तथा आराम की व्यवस्था किया करती है। पति जो कुछ कमा कर लाता है पत्नी उसे संजोती तथा उसका इस प्रकार अधिक से अधिक सदुपयोग करती है जिससे कि घर की व्यवस्था रोचक, मनोरम एवं संपन्नता पूर्ण बनी रहे। माता-पिता बच्चों का पालन पोषण करने में श्रम करते हैं तो बच्चे भी उन्हें अपनी किलकारियों तथा आज्ञानुवर्तन से आनंदित करते रहते हैं। बूढ़े हो जाने पर अपने माता-पिता के हाथ-पांव बन कर उन्हें किसी प्रकार का कष्ट नहीं होने देते। सम्मिलित परिवारों में अनेकों की कमाई एक साथ घर आती और एक साथ भोजन व्यवस्था होने से घरबार भरापूरा बना रहता है। एक सदस्य के बीमार अथवा अशक्त हो जाने पर सारे सदस्य उसकी चिंता एवं सेवा-सुश्रूषा करते हैं जिससे रोगी बड़ा ही आश्वस्त अनुभव करता और शीघ्र अच्छा हो जाता है। सदस्यों के मिलजुल कर रहने से परिवार की प्रतिष्ठा एवं शक्ति बढ़ती है जिससे कोई दुष्ट अनायास उसे हानि पहुंचाने की हिम्मत नहीं कर पाता। इस प्रकार यदि परिवार संगठित, सुव्यवस्थित तथा सुमतिपूर्ण है तो उसकी तुलना में स्वर्ग का सुख भी तुच्छ आंका जाएगा।
पारिवारिक जीवन में न केवल भौतिक सुख-सुविधा के लाभ हैं अपितु आध्यात्मिक लाभ भी कुछ कम नहीं हैं। पारिवारिक जीवन में हर मनुष्य अपनी व्यक्तिगत स्वार्थपरता त्याग कर दूसरों की सुख-सुविधा का ध्यान रखने का अभ्यास सिद्ध करता है। अतिथि सेवा, परोपकार, दान-पुण्य का जितना अवसर गृहस्थ जीवन में मिलता है उतना अन्य जीवन में नहीं। गृहस्थ लोग निहंगों की अपेक्षा कहीं अधिक सहिष्णु, सदाचारी तथा सौहार्दपूर्ण हो जाया करते हैं। प्रेम का प्रकाश जितना गृहस्थ के भाग्य में होता है उतना गृहस्थहीन के भाग्य में नहीं। गृहस्थी में माता-पिता, पति-पत्नी, भाई-बहन, चाचा-ताऊ आदि सारे सदस्य एक दूसरे को स्नेह तथा प्रेम किया करते हैं। जितना बड़ा परिवार होता है सदस्यों के प्रेम का दायरा भी उतना ही बड़ा होता है। जिस गृहस्थ के बेटा-बेटी, नाती-पोते हैं तो वह उनको प्रेम करने के स्वभाव के कारण दूसरे के बच्चों को भी प्रेम करता है। मां, बहन, बेटी, बहू वाला सद्गृहस्थ उसी दृष्टि से दूसरे की बहू-बेटियों को देखता है। परिवार निःसंदेह मनुष्य के नैतिक प्रशिक्षण का एक सुन्दर केन्द्र है।
बेटे-बेटियों तथा नाती-पोतों की ब्याह शादी होने पर गृहस्थ के स्नेह संबंधों की परिधि और भी बढ़ जाती है। यदि व्यक्ति बुद्धिमानी से काम ले तथा संकीर्णता से दूषित अपनत्व न रक्खे और सारे सगों एवं संबंधियों को विश्व विराट का घटक मान कर निश्छल प्रेम करे और उनकी सहायता-सहयोग के लिए निःस्वार्थ भाव से तत्पर रहे तो उसकी यह आत्मीयता विश्व प्रेम में परिणत हो जाए और वह ‘‘वसुधैव कुटुम्बकम्’’ वाला एक आध्यात्मिक व्यक्ति बन जाए। त्याग भावना पारिवारिक जीवन का विशेष गुण है। यों तो मूल-मानव पशुओं की तरह स्वार्थी होता था, उसे किसी दूसरे की सुख सुविधा का जरा भी ध्यान नहीं रहता था किन्तु अब वही स्वार्थी मानव गृहस्थ जीवन में स्त्री बच्चों तथा भाई-बहिनों एवं माता-पिता की सुख-सुविधा का ध्यान रखता है और वह सुखपूर्वक उनके लिए कुछ भी त्याग करने के लिए तैयार रहता है। प्रेम अथवा ममतावश ही सही त्याग-भावना का विकास होना हर प्रकार से कल्याणकारी है।
किन्तु यह सब सुख स्वर्गमय भौतिक तथा आध्यात्मिक लाभ होते तभी हैं जब परिवार सुसंगठित, व्यवस्थित तथा सुसंस्कृत होते हैं अन्यथा अव्यवस्थित एवं असभ्य परिवारों से बड़ा कोई नरक नहीं है। असफल गृहस्थी गले की फांसी बन जाती है। अशिष्ट पत्नी, उच्छृंखल संतानें, स्वार्थी भाई और क्रूर माता-पिता किसी भी व्यक्ति का संपूर्ण जीवन स्वाहा कर देने के लिए विकट वैश्वानर के समान ही होते हैं। जब तक परिवारों में अपेक्षित अनुशासन, वांछित व्यवस्था और आवश्यक शिक्षा-दीक्षा के साथ शुभ संस्कारों की परंपरा बनी रही, पारिवारिक जीवन स्वर्ग सुख का सार बना रहा—और सद्गृहस्थ देवताओं जैसा सुख पाते हुए बड़े-बड़े महात्मा एवं लोकसेवी बनते रहे। किन्तु जब से परिवारों को प्रयासपूर्वक सुसंस्कृत बनाने के कर्तव्य की उपेक्षा की जाने लगी, गृहस्थ जीवन जीता जागता नरक कुंड बन गया।
आज जिधर भी दृष्टि डालिए लोग पारिवारिक जीवन से ऊबे, शोक संताप में डूबे अपने भाग्य को कोसते नजर आते हैं। बहुत ही कम परिवार ऐसे होंगे जिनमें स्नेह सौभाग्य की सुधा बहती दिखाई पड़े। अन्यथा घर-घर में कलह, क्लेश, कहा-सुनी, झगड़े-टंटे, मार-पीट, रोया-धोई, टूट-फूट, बांट-बंटवारा और रार-जिद आदि फैली दीखती है। सास-पतोहू, पिता-पुत्र, भाई-भाई, ननद-भाभी, देवर-भौजाई यहां तक कि पति-पत्नी तथा बच्चों एवं बूढ़ों में टूट-फूट, लड़ाई-झगड़ा, द्वेष, वैमनस्य तथा मनोमालिन्य उठता और फैलता दिखाई देता है। आज का पारिवारिक जीवन जितना कलुषित, कुटिल और कलहपूर्ण हो गया है कदाचित ऐसा निकृष्ट जीवन पहले कभी भी नहीं रहा होगा। स्वर्ग सुख के प्रतिबिम्ब गृहस्थ जीवन की यह नारकीय दुर्दशा आश्चर्य, खेद तथा चिंता का विषय है। हम गृहस्थों को इस अवांछनीय गृहस्थ जीवन पर शर्म करनी चाहिए और आत्म कल्याण से लेकर राष्ट्रीय कल्याण तक की दृष्टि से सोचकर इसे शीघ्र से शीघ्र सुधार कर आदर्श गृहस्थ का रूप देना चाहिए।
अपने पैरों खड़े होते पुत्र असमर्थ माता-पिता को छोड़कर अलग घर बसा लेता है। भाई-भाई की उन्नति एवं समृद्धि को शत्रु की आंखों से देखता है। पत्नी पति को चैन नहीं लेने देती। बहु-बेटियां फैशन, प्रदर्शन, सन्निपात से ग्रस्त हो रही हैं। परिवारों के सदस्यों के व्यय तथा व्यसन बढ़ते जा रहे हैं। कुटुंब कबीले वाले कौटुम्बिक प्रतिष्ठा को कोई महत्व देते दृष्टिगोचर नहीं होते। निःसंदेह यह एक भयावह स्थिति है। परिवार टूटते, बिखरते जा रहे हैं। चिंताशील सद्गृहस्थ इस असहनीय पारिवारिक परिस्थिति के कारण अपने जीवन लक्ष्य की ओर न बढ़ सकने से अपने दुर्भाग्य को धिक्कार रहे हैं।
इस अपुनीत पारिवारिक परिस्थिति में यदि कोई यह आशा करता है कि वह सुख, शांति एवं प्रसन्नतापूर्ण गृहस्थ का सुख लेकर अवस्थानुसार कुछ आध्यात्मिक लाभ का प्रयत्न करेगा तो उसकी आशा को दुराशा ही कहना होगा। ऐसे नारकीय पारिवारिक जीवन में सुख-शांति की परिस्थितियां पा सकना, संतोष, सौहार्द एवं सौभाग्य की उपलब्धि कर सकना संभव नहीं दीखता। इसके लिए सड़े-गले पारिवारिक ढर्रे को बदलना होगा।, साहसपूर्वक उसे शिक्षित, प्रशिक्षित तथा सुसंस्कृत बनाना होगा। तभी कुछ निस्तार की संभावना संभव हो सकती है। सड़े-गले पुराने ढर्रे पर अभ्यासपूर्वक चलते रहने से परिस्थिति का स्वयं संभलना तो दूर दिन-दिन और बिगड़ती जाएगी। यदि आज हम घर से बाहर निकल कर समाज, राष्ट्र तथा विश्व की कोई सेवा नहीं कर सकते, उसकी सुधार संभाल नहीं कर सकते, तो कम से कम अपने परिवार, जिस पर कि हमारी सुख, समृद्धि, उन्नति तथा विकास निर्भर है, की तो साज संभाल करें ही। परिवार को सुधार कर सुव्यवस्थित तथा सुसंस्कृत बना लेने पर भी परोक्ष ही नहीं प्रत्यक्ष रूप से समाज-सेवकों की सूची में आ जाएंगे। क्योंकि परिवार समाज का ही एक अभिन्न अंग है।
पारिवारिक जीवन की इस पतन पूर्ण दयनीय दशा के कारण खोजने पर पता चलता है कि इसका दायित्व हम गृहस्थों पर ही है जिन्होंने परिवार परंपरा का मुख्य उद्देश्य विस्मरण कर दिया है और इसे एक टूटी-फूटी गाड़ी समझ कर खींचते रहना ही अपना कर्तव्य समझ लिया है।
परिवार बसा लेना आसान है। लोग आए दिन बसाते ही रहते हैं। उसका पालन भी कोई विशेष कठिन नहीं, सभी उसका पालन करते हैं किन्तु परिवार को समुन्नत एवं सुसंस्कृत बनाने के लिए उसका निर्माण करना एक श्रमसाध्य कर्तव्य है। अधिकतर लोग परिजनों के लिए अधिकाधिक सुख सुविधाएं देने, उनके लिए अच्छा भोजन, अच्छे वस्त्र तथा आराम की चीजें जुटाना ही पारिवारिक जीवन का उद्देश्य मान बैठे हैं। उनका ध्यान परिवार की आवश्यकताएं पूरा करने के लिए धनोपार्जन तक ही सीमित रहता है। वे यह कभी नहीं सोच पाते कि भोजन वस्त्र तथा शिक्षा स्वास्थ्य के साथ परिवार की एक सर्वोपरि आवश्यकता भी है और वह है उसे सद्गुणी बनाना। असद्गुणी परिजन न तो परिवार की प्रतिष्ठा सुरक्षित रख पाते हैं और न उसमें सुख-शांति का ही आगमन होने देते हैं। खाने-पीने, पहनने-ओढ़ने और मौज मजा के आदी परिजन कभी भी अनुशासित तथा संगठित नहीं रह सकते। अवश्य ही उनमें स्वार्थपरता बढ़ जाएगी और वे जरा-जरा सी बात पर एक दूसरे से कलह, क्लेश तथा ईर्ष्या-डाह करेंगे। खाने-पीने, पहनने-ओढ़ने तथा मौज-मजे तक अपने दृष्टिकोण को केन्द्रित रखने वाला व्यक्ति कभी भी त्यागी, परोपकारी, स्नेही तथा उदार नहीं हो सकता। इन गुणों का अभाव किसी भी परिवार की सुख शांति में आग लगा देने के लिए काफी है। अस्तु आवश्यक है कि जहां स्थिति के अनुसार परिजनों को अधिक से अधिक सुख-सुविधा पहुंचाई जाए वहां इससे पहले यह अनिवार्य है कि उन्हें गुणी, व्यवस्थित, अनुशासित तथा मर्यादित बनाने का प्रयत्न किया जाए। परिवार का निर्माण  परिवार पालन से शत सहस्र गुना महत्वपूर्ण है।
सद्गृहस्थ को चाहिए कि वह अपने परिवार को एक वाटिका तथा अपने को उसका उत्तरदायी माली समझे। जिस प्रकार एक माली अपने बाग को सींचता, उसमें खाद देता और एक-एक फूलपत्ती की देखभाल एवं साज संभाल करता हुआ इस बात का भी ध्यान रखता है कि उसके पौधों में कोई कीड़ा तो नहीं लग रहा है, उसके बाग में निरर्थक झाड़ झंखाड़ तो नहीं उगे आ रहे हैं और यदि वह इसके लक्षण देखता तो तुरंत ही सावधान होकर उनको दूर करने के उपाय करता है। इसी प्रकार सद्गृहस्थ को चाहिए कि वह अपने परिवार का पालन करे, उसे भोजन वस्त्र दे, शिक्षा-दीक्षा दिलवाए किन्तु इन पर भी पूरा ध्यान रखे कि उसके परिवार का कोई व्यक्ति व्यसनी, स्वार्थी अथवा संकीर्ण तो नहीं हो रहा है, उसके घर में कलह, क्लेश तथा टूट-फूट के कारण तो नहीं उभर रहे हैं। यदि उसे ऐसे कोई संकेत मिलें तो तुरन्त सुधार में तत्पर हो जाना चाहिए। स्नेह, सख्ती, शासन, अनुशासन जिस उपाय से बने समाहित होती हुई विकृतियों को दूर करे। परिवार में पनपती हुई विकृतियों की उपेक्षा करना अथवा उन्हें दूर करने में प्रमाद करना परिवार को नरक बनाने की असावधानी होगी। किन्तु कोई भी सद्गृहस्थ अपने परिवार को सुख सौरभ पूर्ण हरी-भरी वाटिका का रूप देने में तभी सफल हो सकता है जब वह अपना जीवन आदर्श बनाकर परिजनों के सम्मुख उदाहरण के रूप में रक्खे। सदाचारी सद्गृहस्थ का परिवार सुख शांति का घर बन सकता है। आज ही से सदाचारी सद्गृहस्थ बन जाइए, कल ही आपका परिवार नरक कुंड से बदल कर स्वर्ग सुख का आवास बन जाएगा।
----***----

सुसंस्कृत परिवार का निर्माण कैसे हो?

*******

कलह तथा अव्यवस्था से ऊब कर लोग पारिवारिक संस्था को ही तोड़ देने की पेशकश करने लगे हैं। किन्तु उन्हें इस विषय में पाश्चात्य देशों के उदाहरण से शिक्षा लेनी चाहिए। कुछ समय तो इनके दिन सुख-चैन से बीतते, फिर पति-पत्नी में कहासुनी होने लगती है। उसका जहां एक कारण सद्गुणों का अभाव है वहां दूसरा कारण यह भी है कि जब पति-पत्नी अलग अकेले रहते हैं तब केवल उन दोनों को ही समस्याओं का सामना करना पड़ता है जिससे जल्दी ही चिड़चिड़े बन जाते हैं। कोई समस्याओं में हाथ बंटाने वाला नहीं होता। यह सुविधा तो सम्मिलित परिवार में ही संभव हो सकती है। सम्मिलित परिवार की समस्या सारे परिजनों की होती है। हर आदमी उसमें हाथ बंटाता है। उनका दबाव किन्हीं दो पर नहीं पड़ता। सम्मिलित परिवार की समस्या सारे परिजनों की होती है। हर आदमी उसमें हाथ बंटाता है। उनका दबाव किन्हीं दो पर नहीं पड़ता। सम्मिलित परिवारों में एक दूसरे के अनेक लोग सहायक रहते हैं। थोड़ा-थोड़ा करके सारा भार तथा उत्तरदायित्व बंट जाता है, सभी हल्के रहते हैं।
पृथक परिवारों में यह सुविधा नहीं रहती। सारी पारिवारिक, आर्थिक, सामाजिक तथा वैयक्तिक समस्याओं का भार दो पति-पत्नी पर ही पड़ता है, जिससे वे शीघ्र ही थक जाते हैं और एक दूसरे से लड़ने झगड़ने लगते हैं। तलाक और संबंध विच्छेद की स्थिति आते देर नहीं लगती। इसका भी कारण है। वह यह कि सम्मिलित परिवारों में गुरुजनों का दबाव रहता है। पति-पत्नी का झगड़ा ज्यादा नहीं बढ़ पाता। एक तो वे अदब तथा शर्म के मारे स्वयं ही लड़ने में संकोच करते हैं, दूसरे जब कभी उनमें कहा-सुनी की नौबत आती है तो दूसरे लोग मध्यस्थ बन कर उनको समझाते हैं और बात जहां की तहां समाप्त हो जाती है। वह बढ़कर तलाक तथा संबंध विच्छेद तक नहीं पहुंच पाती।
परिवार से टूट-फूट कर लोग अलग घर तो जरूर बना लेते हैं लेकिन पारिवारिक सुख-शांति से वंचित ही बने रहते हैं। पति-पत्नी तो आपस में झगड़ते ही रहते हैं, साथ ही जब बच्चे हो जाते हैं तो वह भी ज्यों-ज्यों बढ़ते जाते हैं समस्याएं बढ़ाते जाते हैं। अनेक प्रकार की अवांछनीय बातें करते और सयाने होने पर परिवार से अलग जा बसते हैं। बूढ़े मां-बाप बुद्धिमत्तापूर्वक जो कुछ जवानी में मितव्ययिता से बचा पाते हैं, वही उनके बुढ़ापे का सहारा और संबल बनता है। जो बच्चों को लाड़-प्यार देने के लिए खाली हाथ ही बने रहते हैं उनका बुढ़ापा बुरी तरह कंटकाकीर्ण हो जाता है। इस प्रकार पाश्चात्य देशों में तरुण माता-पिता को अनाथ छोड़ने का पाप भी लेते हैं, पारिवारिक सुख शांति भी नहीं पाते।
परिवार के सम्मिलन अथवा पृथकता पर घर की सुख-शांति निर्भर नहीं है। उसका हेतु कुछ और ही है। वह है परिजनों का सद्गुणी होना। परिवार के लोग यदि सद्गुणी हैं तो परिवार चाहे मिल कर चले चाहे पृथक उसमें शांति बनी रहेगी और यदि वे दुर्गुणी हैं तो किसी भी अवस्था में सुख-शांति रह सकना संभव नहीं। अच्छा यही है कि आपस में मिल-जुलकर रहा जाए और सारे परिजनों को अधिक से अधिक सद्गुणी बनाया जाए।
सोचने की बात है कि जब पृथक परिवार प्रथा पाश्चात्य देशों में सफल नहीं हो रही है, जहां न विधवाओं का प्रश्न है, न वृद्धों की समस्या। वैधव्य जैसा वहां कोई दुर्भाग्य नहीं है और वृद्धता के विषय में भी कोई चिंता की बात नहीं है। एक तो वहां लोग प्रायः संपन्न होते ही हैं, दूसरे बेसहारा वृद्धों के लिए सरकार की ओर से वृत्तियां मिलती हैं जिससे वे अपनी जीवन नौका पार लगा लेते हैं। बीमारी की दशा में अस्पताल और नर्सें अच्छी देखभाल कर देती हैं। किन्तु भारतीय समाज में इन सुविधाओं का अभाव है। विधवाओं की समस्या का कोई समुचित हल कुरीतियों तथा जड़ रूढ़ियों के कारण संभव नहीं हो पा रहा है। अनाथालयों की दशा गिर गई है। वृद्धों तथा अपाहिजों के लिए ऐसी वृत्तियों की कमी है जिनके सहारे वे अपना शेष जीवन ठीक प्रकार से यापन कर सकें। भारतीय सभ्यता तथा समाज रचना का तकाजा है कि यहां सम्मिलित परिवार प्रथा सुरक्षित रक्खी जाए। जरूरत केवल इस बात की है कि परिवारों का वातावरण तथा सदस्यों का स्वभाव सम्मिलित प्रथा के अनुकूल ढाला जा सके जिससे कि उनमें कलह, विद्वेष अथवा विवाद की परिस्थितियां न पनपने पाएं। पारिवारिक सुख-शांति सम्मिलित अथवा पृथक परिवार प्रथा पर निर्भर नहीं है। वह निर्भर है सदस्यों के गुण, कर्म, स्वभाव की श्रेष्ठता पर।
सभी अभिभावक चाहते हैं कि उनके बच्चे और उनके परिजन श्रेष्ठ बनें, आपस में प्रेमपूर्वक मिलजुलकर रहें। उसके लिए वे सभी को समझाते और ऊंच-नीच सुझाते हैं। झगड़ने वाले सदस्यों को वे प्रेम का महत्व बतलाते, मिलजुलकर रहने के लाभों से अवगत कराते और हर अवसर पर कुछ न कुछ उपदेश देते रहते हैं। किन्तु उसका कोई स्थाई प्रभाव नहीं पड़ता। एक-आध दिन के लिए यह उपदेश क्रम केवल उस समय चलता है जब कोई सदस्य आपस में लड़-झगड़ रहे होते हैं। उसके बाद बंद हो जाता है। यदि यही उपदेश झगड़ा हो अथवा न हो, प्रतिदिन नियमित रूप से चलता रहे तो उनके संस्कार बनते रह सकते हैं और धीरे-धीरे सुधार हो सकता है। दूसरा कारण यह रहता है कि अभिभावक उपदेश तो देते रहते हैं किन्तु स्वयं वैसा आचरण नहीं करते। आचरण के अभाव में उपदेश का कोई प्रभाव नहीं पड़ता। दीपक दीपक से जलता जरूर है किन्तु जलते हुए दीपक से, बुझे हुए से नहीं। जो स्वयं गुणवान है वही दूसरों को बना सकता है, जो स्वच्छ है वही दूसरों को स्वच्छ बना सकता है। सच्चा उपदेश आचरण का प्रभाव है। जो उपदेश दिया जा रहा है, यदि वह उपदेशक के आचरण में चरितार्थ नहीं है तो उसका रंच मात्र प्रभाव भी किसी पर नहीं पड़ेगा। इस विषय में एक उदाहरण बहुत प्रसिद्ध है—

एक महात्मा इसके लिए प्रसिद्ध थे कि उनके उपदेश को दूसरों पर बड़ा अनुकूल प्रभाव पड़ता था। वे जिससे जो कुछ कह देते थे वही वैसा ही करने लगता है। महात्मा जी का यह प्रभाव सुन कर एक स्त्री अपने दस साल के बालक को लेकर उनके पास गई और कहा—‘‘महात्माजी! यह बच्चा गुड़ बहुत खाया करता है। डाक्टरों ने कहा है कि यदि यह गुड़ खाना बन्द नहीं करेगा तो बहुत बीमार पड़ जाएगा। आप कृपा करके इसे समझा दें जिससे गुड़ खाना बन्द कर दे। हम लोगों के कहने का तो इस पर कोई प्रभाव नहीं पड़ता।’’

उस स्त्री की बात सुनकर महात्मा जी कुछ गंभीर हो गए और थोड़ी देर विचार करने के बाद बोले—‘‘इसको दस दिन बाद लेकर आना, तब मैं इसको गुड़ छोड़ने के लिए समझा दूंगा।’’ स्त्री चली गई।
इस दिन बाद लड़के को लेकर फिर आई। महात्मा जी ने लड़के को गुड़ न खाने के लिए समझाया और उसने उनकी बात मान ली। वहां बैठे अनेक आदमियों ने महात्मा से पूछा कि यह बात तो वे उस दिन भी कह सकते थे, तब क्या कारण था कि उस दिन कहकर आज दस दिन बाद कही।
महात्मा जी ने बतलाया कि तब मैं स्वयं ही गुड़ खाया करता था। यदि उस दिन लड़के को उसे छोड़ देने के लिए उपदेश देता तो उसका कोई प्रभाव नहीं होता। इन दस दिनों में मैंने गुड़ खाना छोड़ दिया और उसके प्रति अरुचि उत्पन्न कर ली। इस प्रकार मैं उपदेश करने का अधिकारी तो हो ही गया, साथ ही आशा है कि उपदेश का पूरा-पूरा प्रभाव बालक पर पड़ेगा। आचरण शून्य आदर्श का उपदेश दाता न तो उपदेश देने का अधिकारी है और न उसका वांछित प्रभाव ही पड़ता है।
प्रायः सभी अभिभावक चाहते हैं कि हमारे बच्चे, स्त्री, परिजन सभी अच्छे बनें, अच्छे रास्ते पर चलें, जैसा वे चाहें बनें। इसके लिए वे उन्हें समय-समय पर बहुत प्रकार से समझाते भी रहते हैं, उपदेश भी करते हैं, किन्तु सब बेकार चला जाता है। न बच्चे सुधरते हैं और न परिजन इच्छानुकूल आचरण करते हैं। उसका कारण केवल यही है कि वे उन्हें उपदेश तो बहुत कुछ करते हैं किन्तु यह आदर्श स्वयं अपने आचरण में चरितार्थ नहीं करते।
कहना न होगा कि दुर्गुणी परिजन उतना ही दुःख देते हैं जितना शरीर में लगा हुआ कोई रोग। पारिवारिक सुख-शांति के लिए परिजनों का सुधार करना उसी प्रकार आवश्यक है जिस प्रकार शरीर को सुखी रखने के लिए रोग का उपचार। रोग की यह समझ कर उपेक्षा कर दी जाए कि जरा सी सर्दी जुकाम है, इसकी क्या परवाह की जाए तो यही छोटा सा रोग बढ़कर भयंकर रूप धारण कर लेता है और तब उसका उपचार दुःसाध्य हो जाता है। चिनगारी समझ कर आग की उपेक्षा कर दी जाए तो वह धीरे-धीरे बढ़ कर दावानल का रूप धारण कर लेती है। इसी प्रकार दुर्गुण के प्रवेश करते ही यदि सुधार का प्रयत्न न किया जाएगा तो जल्दी ही वह स्वभाव का अंग बन जाएगा और तब उससे छुटकारा पा सकना सरल न रहेगा। इसलिए आवश्यक है कि अभी कोई विशेष बिगाड़ नहीं हुआ है, कोई खास देर नहीं हुई है, इसलिए परिजनों के सुधार में आज से ही तुरन्त लग जाना चाहिए। ज्यों-ज्यों विलंब होता जाएगा; बच्चों तथा परिजनों के दुर्गुण स्वभाव का अंग बनते जाएंगे और तब उनके सुधार के लिए बहुत प्रयत्न करना होगा और सफलता की आशा ज्यादा न रहेगी।
जो पारिवारिक सुख-शांति के लिए सच्चाई के साथ इच्छुक हो गया उसे ही परिवार के सुधार में उसी तत्परता से लग जाना चाहिए जिस प्रकार स्वस्थ रहने का अभिलाषी व्यक्ति शरीर को निरोग करने में लग जाता है। किन्तु यह काम केवल समझाने-बुझाने अथवा उपदेश देने से नहीं होगा। उपदेश का यदि कोई प्रभाव पड़ता भी है तो बहुत छोटी सीमा तक। गुणों की दिशा में परिवार का पूरा कायाकल्प तभी संभव होगा जब अभिभावक स्वयं अपना आचरण आदर्श बनाएं और कुछ भी ऐसा न करें जिसका बुरा प्रभाव बच्चों अथवा परिजनों पर पड़े अथवा जो आप उनमें नहीं देखना चाहते।
व्यक्तिगत आचरण के अभाव में परिवार सुधार की आकांक्षा और उसके लिए दिए जाने वाले उपदेश निराशाजनक ही रहेंगे। यदि किसी को अपनी इस आकांक्षा को मूर्तिमान देखना है कि उसके बच्चे भले, भोले, आज्ञाकारी और कुशाग्र बुद्धि बनें, समाज की सेवा और संसार में उन्नति करें, उनका शील स्वभाव समुज्ज्वल बन कर न केवल उन्हें बल्कि अभिभावकों को भी प्रशंसनीय बना दे, सारे परिजन परस्पर प्रेम भाव, त्याग-भावना और उदारतापूर्वक रहें तो उसे स्वयं अपने चरित्र में इस गुणों का विकास करना होगा। अन्यथा उनकी यह आकांक्षा उसी प्रकार अतृप्त रह जाएगी जिस प्रकार अकर्मण्य निर्धन व्यक्ति किसी भी सुख-सुविधा के लिए तरस कर रह जाते हैं।
परिवार सुधार के प्रयत्न में बच्चों का विशेष ध्यान रखने की आवश्यकता है। जो प्रौढ़ हो चुके हैं उनके संस्कार दृढ़ तथा श्रमसाध्य हो चुके होते हैं किन्तु बच्चे विकासोन्मुख होते हैं। इनकी मनोभूमि कोमल तथा अनुकरणीय होती है। कोई भी डाला हुआ संस्कार वे शीघ्रता से ग्रहण कर लेते हैं। यदि पढ़ने वाला बच्चा ठीक से पढ़ता-लिखता नहीं है तो उसका दोष माता-पिता पर ही आएगा। जिस प्रकार कोई बालक शिक्षक से अक्षर ज्ञान प्राप्त करता है उसी प्रकार वह माता-पिता से स्वभाव ग्रहण करता है। ग्रहण ही नहीं करता बल्कि वह उनके गुण-दोषों में स्वयं ढलता जाता है। जिन माता-पिता में परस्पर कलह, संघर्ष और मनोमालिन्य चलता रहता है, उनके बालक भी स्वभावतः द्वेषी, ईर्ष्यालु, घृणा करने वाले और कटुवादी हो जाते हैं। उनमें अश्रद्धा तथा अनादर्श का दोष उत्पन्न हो जाता है, जो आगे पूरे परिवार, समाज और यहां तक धर्म तथा ईश्वर के प्रति अवज्ञा के रूप में प्रकट होता रहता है। ऐसे दुर्गुणी बालक स्वयं सुखपूर्वक रह सकेंगे अथवा पारिवारिक सुख-शांति का आदर कर सकेंगे ऐसी आशा नहीं की जा सकती।
बच्चे अधिक लाड़-प्यार और उपेक्षा से और परिजन स्वार्थ, अनुदारता, अधिकार भावना के प्रदर्शन से विद्रोही हो जाते हैं। इसलिए हर बुद्धिमान अभिभावक अपने में सद्गुणों का विकास कर समुचित रूप से बालकों का पालन-पोषण तथा निर्माण करे तो उसकी पारिवारिक सुख-शांति निश्चय ही निश्चित हो जाएगी।
----***----

परिवार को कुसंस्कारी न बनने दिया जाए
*******

अनेक लोगों का कहना है कि आज पारिवारिक जीवन में फैली फूट, बिखराव तथा गृहकलह का कारण आर्थिक अभाव है। घर-घर लोगों की आवश्यकताएं बढ़ती चली जाती हैं किन्तु आमदनी बढ़ने का मार्ग दिखाई नहीं देता। हर व्यक्ति अपनी आवश्यकताओं की पूर्ति के लिए परेशान हो रहा है, इच्छाओं की अतृप्ति लोगों में क्रोध, सहिष्णुता तथा चिड़चिड़ापन बढ़ा रही हैं, असंतोष से प्रेरित लोगों का पारस्परिक प्रेम कम हो गया है। इसीलिए घर-घर में फूट तथा लड़ाई-झगड़ा दिखाई देता है। यदि लोगों की आर्थिक कठिनाइयां दूर हो जाए उनकी आवश्यकताओं एवं इच्छाओं की पूर्ति होती रहे, फिर उनमें न तो आपस में लड़ाई-झगड़ा हो, न टूट फूट और किसी प्रकार का गृह कलह ही दिखाई दे। सब समान रूप से शांत संतुष्ट तथा सुखी जीवन बिताते हुए मिल-जुलकर रहें।
लोगों की यह धारणा पूरी तरह सही नहीं है। आर्थिक कठिनाइयों में कुछ असंतोष होता अवश्य है, किन्तु इस सीमा तक नहीं जिस सीमा तक घर-घर में दिखाई दे रहा है। यदि आर्थिक सम्पन्नता ही पारिवारिक सुख-शांति एवं सौहार्द्र का कारण रही होती तो संपन्न परिवारों में गृहकलह एवं बिखराव दिखाई नहीं देता। संसार में जहां गरीब परिवार पड़े हैं वहां एक से एक बढ़कर सर्वसम्पन्न परिवार भी मौजूद हैं। गार्हस्थ्य सुख शांति यदि आर्थिक संपन्नता पर निर्भर होती तो प्रत्येक धनवान परिवार को सुखी, संतुष्ट तथा संगठित रहना ही चाहिए, किन्तु वास्तविकता इसके विपरीत है।
एक बार गरीब परिवारों में तो शांति एवं संगठन देखा जा सकता है किन्तु अमीर परिवारों में आए दिन झगड़े और बंटवारे होते रहते हैं। लड़के सयाने होते ही अपना हिस्सा अलग मांगते हैं। भाई-भाई से बंटवारा करने के लिए न्यायालय की ओर दौड़ रहा है। रोजगारों के खंड होते, घरों में हिस्से होते और सयाने सदस्यों को अलग बसते आए दिन देखा जा सकता है। गृह कलह का जितना बड़ा कारण निर्धनता नहीं है उससे हजार लाख गुना बड़ा कारण संपन्नता है। धन के कारण घरों में न केवल कहा सुनी ही होती रहती है बल्कि खून की खराबी तक की नौबत आ जाती है। बड़े घरों की महिलाएं गहने-कपड़ों की कमी को लेकर जूझा करती है और पुरुष आय-व्यय को लेकर द्वन्द्व मचाए रहते हैं। ऊपर से लकदक और मुस्कान से मीठी दिखाई देने वाली अमीर लोगों की जिन्दगी अन्दर से प्रायः कटु एवं क्लेशपूर्ण ही होती है। कदाचित ही कोई ऐसा भाग्यवान् गृहपति हो जो धनवान हो और भाई-बांधवों, पुत्र-पुत्रियों के बीच सुख-शांति की जिन्दगी बिता रहा हो। गृह कलह का कारण निर्धनता और सुख-शांति का आधार धन को मानने वाले भारी भ्रम में हैं उन्हें अपनी धारणा में सुधार कर ही लेना चाहिए।
गृह-कलह का सारभूत कारण न तो निर्धनता है और न धनता। इसका आधारभूत कारण है परिवारों का असंस्कृत होना। जिस परिवार के सदस्य सुशील, सुसंस्कृत, सभ्य एवं उदात्त स्वभाव के होंगे उस परिवार में गृह-कलह कदाचित ही हो फिर चाहे वे निर्धन हों अथवा धनवान! परिवारों से गृह कलह को आमूल नष्ट करने और उनमें संगठन, सुदृढ़ता, सुख और शांति बनाए रखने के लिए उनको सुसंस्कृत बनाना होगा।
संस्कार के अभाव में सुशिक्षित होने पर भी परिवारों के सयाने लड़के दुर्व्यसनी एवं दुर्गुणी बन जाते हैं। वे चारित्रिक महत्व और उसकी परिभाषा न जानने से उच्छृंखल, निरंकुश तथा अनुशासनहीन हो जाते हैं। घरों के बड़े-बूढ़े अधिकार एवं कर्तव्य में संतुलन न रख सकने के कारण क्लेश के कारण बन जाते हैं। स्त्रियां घर की सुख-समृद्धि में शांति, संतोष, स्नेह, सौहार्द्र एवं हंसी-खुशी के योगदान की महत्ता न जानने से गाल फुलाए, मुंह लटकाए, रूठी, ऐंठी और चख-चख करती हुई वातावरण को असहनीय बनाए रहती हैं। संस्कारों के अभाव में उनका स्वभाव असहनशील एवं व्यंगवादी बन जाता है। घर की बड़ी-बुढ़िया अधिकार लिप्सा से पीड़ित परिजनों का उठना बैठना तक दूभर कर देती हैं। इन सब विकारों, विकृतियों एवं त्रुटियों का कारण क्या है? परिवारों का असंस्कृत होना।
यदि परिवारों के सदस्य सुसंस्कृत हों तो वे अपने अधिकारों की की सीमा और कर्तव्यों की प्रसार परिधि को पूरी तरह से समझ सकते हैं। फलस्वरूप उनमें संतुलन बनाए रखकर घर में गृह कलह होने का अवसर ही न आने दें। स्वार्थों के टकराने, कर्तव्य एवं अधिकारों में असंतुलन आने और हृदयों से त्याग भावना का तिरोधान हो जाने पर ही गृह कलह का जन्म होता है। यदि प्रयत्नपूर्वक इन न्यूनताओं को दूर कर दिया जाए तो आज के जलते नरक कुण्ड के समान कलह कुपित घर सुख-शांति के स्वर्ग बन जाएं और तब परिवारों के उस मंगलमय वातावरण में क्या लौकिक और क्या पारलौकिक, ऐसी कौन सी समृद्धि हो सकती है, जो उपलब्ध नहीं की जा सकती।
परिवार को सुसंस्कृत बनाने का अर्थ है उसके सदस्यों के गुण, कर्म, स्वभाव में विकास करना। दूसरों के लिए दुःखदाई उनकी क्रियाओं, कुमार्ग पर ले जाने वाले उनके दुर्गुणों और क्रोध, द्वेष दुर्भाव, ईर्ष्या, स्वार्थ, अनुदारता, असहिष्णुता आदि दोषों का परिमार्जन कर उनके स्थान पर सदाचार, सुशीलता, प्रेम, परस्परता, उदारता, मधुरता और प्रसन्नता के बीजारोपण करना ही उनका संस्कार करना है। परिजनों में सुशील संस्कार विकसित करने का दायित्व गृहपति को ही अपने ऊपर लेना चाहिए क्योंकि परिवार का मुख्य सदस्य एवं संचालक होने से उसका प्रभाव सबसे अधिक होता है। प्रायः गृहपति की बात कदाचित ही कोई सदस्य नीचे डालेगा। हां ऐसी परिस्थिति तब आ सकती है जब गृहपति स्वयं ही सुसंस्कृत न हो, स्वयं ही गुणों का अनुसरण न करता हो अथवा सुधार में सीख के स्थान पर अधिकार का प्रयोग करे और दंड अथवा डर के आधार पर वांछित संस्कारों को आरोपित करने का प्रयत्न करे। ऐसी भूल से पहले से ही असंस्कृत परिवार में गृह कलह का एक और कारण बन जाएगा और पुण्य प्रयत्न अभिशाप के रूप में फलीभूत होने लगेगा।
परिवार को गुणी, सदाचारी तथा सुशील बनाने के लिए सबसे पहले गृहपति को वैसा बनना होगा। यदि उसमें बीड़ी, सिगरेट, पान, तम्बाकू, शराब आदि का कोई दुर्व्यसन हो तो उसे तुरंत त्याग देना चाहिए। अपनी आवश्यकताओं को यथासंभव संक्षेप कर देना चाहिए। अपना जीवन क्रम एक निश्चित दिनचर्या में नियमित कर देना चाहिए। क्रोध, कटुता तथा उत्तेजना से स्वभाव को मुक्त कर प्रसन्नता, स्थिरता तथा मधुरता सिद्ध करनी चाहिए। अधिकारों की परिधि संकुचित कर कर्तव्यों का दायरा बढ़ा देना चाहिए। गर्व छोड़कर विनम्रता की विशेषता विकसित करनी चाहिए। आत्म संयम एवं आत्म-अनुशासन से अपने आपको सजाकर एक आदर्श मुखिया के समान अपने जीवन को एक अनुकरणीय उदाहरण के रूप में सबके सामने रखना चाहिए। गृहपति का इस प्रकार से सुसंस्कृत किया हुआ जीवन साकार शिक्षा के रूप में परिवार के प्रत्येक सदस्य को अंतराल तक प्रभावित करेगा और वे धीरे-धीरे स्वभावतः स्वयं ही सुसंस्कृत एवं सुशील बनने लगेंगे।
इसके अतिरिक्त अनेक ऐसे उपयोगी उपाय हैं जिनको शिक्षा एवं प्रशिक्षण के रूप में काम में लाकर सदस्यों को संस्कार की दिशा में और अधिक अग्रसर किया जा सकता है।
परिवार के प्रत्येक सदस्य को हर संभव उपाय से शिक्षित एवं साक्षर बनाना ही चाहिए। उनमें से विकासोन्मुख सदस्यों के लिए शिक्षा और विकसित एवं प्रौढ़ निरक्षर सदस्यों के लिए साक्षरता की व्यवस्था करनी चाहिए। बिना शिक्षा एवं साक्षरता के संस्कार शोधन में कठिनाई होगी। शिक्षा जीवन निर्माण की आधारशिला है ऐसा मानकर विद्यालय के योग्य सदस्यों को विद्यालय में जाना चाहिए और अन्यों को घर पर ही पढ़ने का प्रबंध करना चाहिए। घर-घर लगने वाली चटसार में छोटों को बड़ों से पढ़ने और बड़ों को छोटों से पढ़ने में किंचित मात्र भी संकोच न करना चाहिए। जिस परिवार के सारे सदस्य शिक्षा में रुचिवान बना लिए गए मानो उसके सुसंस्कृत होने की संभावनाएं सुनिश्चित बना दी गईं।
आस्तिकता शुभ संस्कारों की जननी है। घर के हर सदस्य को आस्तिक बनाने के लिए परिवार का वातावरण धार्मिक बनाए रक्खा जाए। इसके लिए नित्य ही प्रातः अथवा सायंकाल सामूहिक प्रार्थना का कार्यक्रम चलाया जाए। चटसार के समय ही नित्य प्रति, गीता, रामायण, भागवत अथवा किसी अन्य धर्मग्रंथ का वाचन-श्रवण होना चाहिए और पर्वोत्सवों के अतिरिक्त साप्ताहिक अथवा पाक्षिक भजन, कीर्तन की व्यवस्था की जानी चाहिए। इस प्रकार घर का वातावरण धार्मिक बनाए रहने से सदस्यों के चरित्र में दुर्गुणों के समावेश की संभावनाएं बड़ी सीमा तक निकल ही जाएंगी।
इस प्रकार मानसिक सुधार के साथ-साथ सुसंस्कार जाग्रत करने के लिए शारीरिक सुधार की भी आवश्यकता है। शारीरिक सुधार में स्वास्थ्य का प्रमुख स्थान है। स्वास्थ्य सुधार के लिए शारीरिक व्यायाम की बहुत आवश्यकता है। इसके लिए वृद्ध व्यक्ति प्रातः भ्रमण का कार्यक्रम बना सकते हैं। तरुण सदस्य परिश्रमपूर्ण व्यायाम कर सकते हैं, किशोर अपने साथियों के साथ हॉकी, फुटबाल, बॉलीवाल आदि खेल खेलने जा सकते हैं। घरों में बागवानी, घर की सफाई, कपड़ों का धोना और पानी भरना भी उनके लिए व्यायाम का लाभ दे सकता है।
भोजन के विषय में परिवार के सारे सदस्यों की रुचि एक जैसी बनाने का प्रयत्न किया जाना चाहिए। यह प्रयत्न सात्विक भोजन का अभ्यास कराने से सहज ही में सफल हो सकता है। तामसी अथवा राजसी भोजन करने से ही मनुष्य की रुचि तथा जिह्वा बिगड़ जाती है। सात्विक आहार मनुष्य की रुचि को सरल, साधारण तथा स्थिर बना देता है। सात्विक वृत्ति वाले व्यक्ति को साधारण तथा सादे भोजन में स्वाद आता है। उसकी जिह्वा गहरे रसों की याचना नहीं करती। अस्तु घर की रसोई को पराकाष्ठा तक सरल, सात्विक तथा साधारण रखना चाहिए। भोजन का स्तर इतना माध्यमिक होना चाहिए जो तीसों दिन समान रूप से चलता रहे। यह नहीं होना चाहिए कि दो दिन तो पूरी पकवान, मेवा-मिष्ठान अथवा खीर, हलुवा बन गया और बाकी दिन शाक-दाल में भी कमी होती रहे। साधारण एवं समान भोजन जहां स्वास्थ्य में असंतुलन नहीं लाता वहां अल्पव्ययी भी होता है। शाक, सब्जी तथा ऋतु फलों की अधिकता दूध, दही, मक्खन, मलाई आदि पौष्टिक पदार्थों से किसी भी दशा में कम लाभकर नहीं होती।
परिवार के सारे सदस्यों के वस्त्र एक ही स्तर के आवश्यकतानुसार मोटे एवं मजबूत होने चाहिए। वस्त्रों की विषमता सदस्यों में स्पर्धा जगा देती हैं। फैशन, प्रदर्शन तथा अलंकरणों को तो पूरे परिवार से पूरी तरह बहिष्कृत कर देना चाहिए। वस्त्र अधिक से अधिक स्वच्छ तथा कम से कम विचित्रतापूर्ण रक्खे जाएं। सादी वेशभूषा सदस्यों में सात्विक स्वभाव को विकसित करेगी।
घर के आय-व्यय का ज्ञान हर समझदार सदस्य को रहना ही चाहिए। इसके लिए उनको सम्मिलित करके घर का बजट बनाना बहुत उपयोगी रहेगा। घर के आय-व्यय का ज्ञान रहने से कोई भी सदस्य अपनी आवश्यकताओं को आर्थिक परिधि से बाहर ले जाने से बचेगा। इस प्रकार उसमें संतोष तथा मितव्ययिता का विकास होगा।
इन उपायों को काम में लाने के अतिरिक्त गृहपति का कर्तव्य है कि वह घर की व्यवस्था पर पूरा ध्यान दे। सदस्यों का आपसी मनोमालिन्य दूर करने के लिए दैनिक गोष्ठी करे जिसमें वह सब को गुणों की महिमा तथा पारस्परिक प्रेम का महत्व समझाएं। उन्हें ऐसी कहानियां तथा समाचार सुनाए जो चरित्र-निर्माण तथा सौहार्द्र की दिशा में प्रेरक हों।
कहना न होगा कि इस प्रकार अपने उदाहरण के साथ यदि गृहपति संस्कार शोधन के इन कतिपय उपायों को अविकल रूप से काम में लाएं तो कोई कारण नहीं कि उसका परिवार सुसंस्कृत न हो जाए और गृह कलह दूर होकर उसके स्थान पर सुख-शांति का वातावरण न बनने लगे।
----***----

पारिवारिक पंचशील सिद्धान्त
*******

दुर्भावना के वातावरण में पंचशील सिद्धांत अंतर्राष्ट्रीय जगत में भले ही सफल न हुए हों पर पारिवारिक जगत में वे सदा सफल होते हैं। पारिवारिक पंचशील पालन करने से घर में शक्ति बनी रहती है, और प्रेम तथा सुव्यवस्था का वातावरण बना रहता है। पारिवारिक पंचशील यह हैं।
(1) परस्पर आदर भाव से देखना :

परस्पर के दोषों को देखकर आलोचना करना अनुचित है। सभी मनुष्यों में कमजोरियां हैं। भूल होना भी मनुष्य का स्वभाव है। प्रत्येक व्यक्ति आपके घर का सदस्य होने के कारण उसका भी उस घर पर पूरा अधिकार है।
यदि रुचि में साम्य न हो अथवा मत वैभिन्नता हो तो वह निरादर का पात्र नहीं है। यह संभव नहीं है कि आपकी रुचि सब से मिल सके।
छोटे बच्चे भी आदर के पात्र होते हैं। वे भी अपने आदर-निरादर को समझते हैं। यदि आप किसी बच्चे से स्नेह से बोलेंगे तो वह निश्चय ही आपके गले से लिपट जाएगा। यदि आप उसे झिड़क देंगे तो वह कभी आपके पास आने का नाम भी नहीं लेगा।
कड़वी बात जहर से भी बुरी होती है। यदि आपकी वाणी मधुर नहीं है तो जीवन में कटुता बढ़ती ही चली जाएगी। घर के किसी सदस्य की तीखी आलोचना करना अवश्य ही बर्दाश्त से बाहर हो सकती है। आपकी भ्रांत धारणा, चाहे वह भ्रांत न होकर सत्य ही हो, तो भी दूसरे पर तीखी चोट कर सकती है और तब वाणी का वह घाव बड़ी कठिनाई से भर सकता है।
विद्वानों का कहना है कि मनुष्य तलवा के घाव से नहीं घबराता, वह उसे हंसते-हंसते सह लेता है परन्तु वाणी का घाव कलेजे में गहरा होता जाता है और वह जीवन भर भरने में नहीं आता।
(2) अपनी भूल स्वीकार करना :

चेष्टा यह करनी चाहिए कि मतभेद की नौबत ही न आने पावे। अपनी ओर से कोई ऐसी बात मत आने दो जिससे कोई विवाद हो जाए बल्कि दूसरी ओर से होने वाले विवाद को भी शांतिपूर्वक निपटा देना ही बुद्धिमानी है।
अपने द्वारा हुई भूल को तुरन्त स्वीकार कर लीजिए। आपकी इस स्पष्टवादिता और आदर्श मनोवृत्ति का दूसरों पर अवश्य ही प्रभाव पड़ेगा। यदि आप भूल करके भी उसे स्वीकार नहीं करते तो दूसरों पर उसकी गलत प्रतिक्रिया होगी और क्षमाभाव के बजाय मन में भ्रांत धारणा बनी रहेगी।
परस्पर विरोध रहने के कारण अनबन चल रही हो तो उस अनबन को समझौते द्वारा तै कीजिए और आगे के लिए ऐसा ढंग अपनाइए कि समस्या जटिल न होने पावे। अनबन का अन्त यदि शीघ्र ही नहीं होता तो वह धीरे-धीरे भीषण रूप धारण कर लेती है और फिर उसका समाधान बहुत कठिन हो जाता है।
(3) आंतरिक मामलों में हस्तक्षेप न करना :

सभी के विचार पृथक-पृथक हो सकते हैं। यदि आपके परिवार के किसी सदस्य के विचार आप से नहीं मिलते और वह अपनी विचारधारा के अनुसार कार्य करता है तो उसके मार्ग में रुकावट न डालिए। उदाहरण के लिए मान लीजिए कि आप राम के उपासक हैं और आपका पुत्र शिव की उपासना करता है, वह राम को नहीं मानता तो उसे अपने मन के अनुसार करने दीजिए। अथवा आप किसी एक राजनैतिक दल से संबद्ध हैं और आपका पुत्र किसी अन्य राजनैतिक दल का सदस्य हो जाता है, तो उसके इच्छित कार्य से रुष्ट मत होइए। यदि आप उसके विचारों के प्रति अपना दृष्टिकोण उदार रखेंगे तो किसी प्रकार के गृहकलह की संभावना न रहेगी।
(4) भेदभाव न रखना :

घर में भेदभाव भी कलह का कारण बन जाता है। आपके दो पुत्र हैं, एक को अच्छा भोजन-वस्त्र देते हैं और दूसरे को वैसा नहीं देते तो यह भेद अवश्य ही खटकने वाला होगा। हां, परिस्थितिवश एक को एक प्रकार की सुख-सुविधा देते हैं, तो वह आपका दोष नहीं होगा। फिर भी यदि उनमें से किसी एक को वह बात खले तो उसे भी ठीक करने की चेष्टा करनी चाहिए।
(5) विवादों का निष्पक्ष निपटारा :

किसी मामले में आपको मध्यस्थ बनाया जाए तो आप एकदम सत्यता पर आ जाइए। कोई कितना ही प्रिय हो, यदि उसके द्वारा ज्यादती हुई है तो उसकी ज्यादती की घोषणा कीजिए और जिसकी हानि हुई है उसके मन को संतोष दीजिए। यदि आप निष्पक्ष न रहे तो आपको उसका भीषण परिणाम भुगतना पड़ेगा।
आपका सम्मान इसी में है कि आप सबके विश्वास भाजन बनें। यदि आप सबको एक समान समझेंगे तो परिवार के सभी सदस्य आपकी बात मानने में संतोष करेंगे। अनजाने में यदि आप से कभी कोई भूल हो भी जाएगी, तो उसका कोई ख्याल नहीं करेगा और आपकी प्रतिष्ठा ज्यों की त्यों बनी रहेगी।
एक कहावत है कि चार बर्तन होते हैं तो खटकते ही हैं। घर में कभी कुछ कलह उपस्थित हो जाए तो उसे मनुष्य स्वभाव कमजोरी मानकर अधिक तूल मत दीजिए। झगड़ों को शांत करने का एक बहुत बड़ा नुस्खा है—त्याग। यदि आपने किंचित भी त्याग प्रदर्शित किया तो झगड़ा समाप्त होने में देर न लगेगी।
झगड़ों को युद्ध की सी चुनौती के रूप में मत मानिए। विपक्षी का दमन करने की बात मत सोचिए। बल्कि झगड़े के कारण पर विचार कीजिए और प्रयत्न कीजिए कि वह कारण दूर हो जाए। यदि ऐसा हो सका तो झगड़ा दूर करने में आपको शीघ्र ही सफलता मिल जाएगी।
गृह कलह को समाप्त करने का यह प्रमुख सिद्धान्त है। इस पर चल कर देखिए और सफलता मिले तो दूसरों को भी इसका उपदेश कीजिए। यदि आप घर में ही अपने पंचशील को सफल न बना सके तो बाहर उसकी सफलता की आशा कैसे कर सकेंगे।
----***----

परिवार निर्माण के स्वर्णिम सूत्र
*******

अपने परिवार के जिन लोगों को नियति ने एक सूत्र में बांध कर हमें सौंपा है, उनमें भी अन्य मनुष्यों की तरह दोष-दुर्गुण होने संभव हैं। उनकी प्रतिक्रिया अपने मन पर प्रतिकूल होनी भी स्वाभाविक है। पर यह स्थिति अकाट्य नहीं है। कोई बुद्धिमान चाहे तो इसे बदल भी सकते हैं। दोषों की भांति गुण भी हर किसी में होते हैं। अपने परिवार के जिन व्यक्तियों को हम दोषयुक्त देखते हैं उनमें भी कुछ गुण होंगे ही, यदि उन गुणों पर अधिक ध्यान दिया जाए, बढ़ाया और प्रोत्साहन दिया तो निश्चय ही उनकी मात्रा बढ़ेगी। बहुत चर्चा करने से दोष भी बढ़ते हैं और गुण भी बढ़ते हैं। दोषों की चर्चा कम करके गुणों को कहा, सुना और समझा जाय तो निश्चय ही यह सुधार का बहुत अच्छा तरीका सिद्ध होगा। उपेक्षा करने से दोष भी घट जाते हैं।
दोषों की चर्चा बार-बार सुनने से मनुष्य हताश होता है, अपने को तिरस्कृत अनुभव करता है और धीरे-धीरे निर्लज्ज एवं ढीठ बनता चला जाता है। कभी एकान्त में बहुत आदर और प्रेमपूर्वक वातावरण में दोषों की ओर ध्यान दिलाना, जिन परिस्थितियों में उसे उन भूलों का शिकार बनना पड़ा उसके प्रति सहानुभूति प्रकट करना और अन्ततः उन्हें छोड़ने की आवश्यकता एवं उपयोगिता बताना लाभदायक हो सकता है। उन भूलों को छोड़ने के लिए कोई व्यावहारिक तरीका भी सुझाया जाना चाहिए। इस प्रकार किसी की बुराइयों को घटाने या हटाने में सुविधा होगी। किन्तु यदि उसे सबके सामने तिरस्कृत एवं लांछित किया जाएगा तो वह भूल को छोड़ने की अपेक्षा चिढ़कर और उलटा आचरण करेगा। दबाव से तत्काल किसी को विवश किए जाने पर केवल सामयिक रोकथाम हो सकती है। दबा हुआ असंतोष एवं प्रतिरोध किसी अन्य रूप में फूटता है तो वह और भी बुरा पड़ता है।
दोषों को सुधारने के लिए बहुत ही धैर्य और संयम की आवश्यकता है। प्रेम और सेवा-सहानुभूति से लोगों के मन पर अपनी छाप छोड़ने वाले लोगों के अनुरोध पर कठोर मन वाले लोगों का भी हृदय परिवर्तन होते देखा गया है। सहनशीलता, क्षमा और उदारता के आधार पर बुरों को भला बनाया जा सकता है। आतंक, गाली-गलौज, मारपीट, दबाव, निंदा, दुराग्रह के आधार पर क्रिया तो रुक सकती है पर मन नहीं बदला जा सकता। जिसका मन नहीं बदला वह सुधरा कहां? भीतर ही भीतर सुलगते रहने वाली चिनगारी तो कभी विस्फोट के रूप में भी प्रकट हो सकती है। इसलिए सुधार के कार्य में धैर्य रखने, प्रतीक्षा करने और क्रमिक परिवर्तन होने का तरीका ही अच्छा है। हमारी इच्छानुसार दूसरे लोग तुरंत सुधर जाएं ऐसी अधीरता से लाभ नहीं हानि ही होती है।
जो लोग अपने साथ संबद्ध हैं उनको साथ लेकर चलने के लिए उदारता और सहनशीलता का भारी महत्व है। शंकर जी को सबसे बड़ा देवता इसीलिए माना गया है कि उनके समाज में भूत पलीत, सर्प, सिंह सभी के लिए आदरपूर्ण स्थान प्राप्त है। जिनके मस्तक पर ज्ञान की गंगा और प्रेम का चन्द्रमा विराजमान होता है सचमुच वे बड़े उदार होते हैं और अपने साथ खोटे-खरे सभी को निबाह लेते हैं। कितने ही उदार हृदय व्यक्ति अपनी फूहड़, कर्कशा, कुरूप, रोगिणी, मूर्ख यहां तक कि शील रहित पत्नी को भी बड़े आदरपूर्वक जीवन भर निबाहते हैं और अपनी ओर से कर्तव्यपालन में रत्ती भर भी कमी नहीं रहने देते। इसी प्रकार उदार महिलाएं अपने पतियों में अनेक दोष रहते हुए भी उन्हें सहन करती हुई, निबाहती हुई, जिन्दगी पूरी कर लेती हैं। यह बड़प्पन का चिह्न है। मनुष्यता का गौरव इस प्रकार की सहनशीलता में ही होता है।
कई बार बुढ़ापे की कठिनाइयों के कारण माता-पिता चिड़चिड़े हो जाते हैं और अनुपयुक्त बातें करने लगते हैं। समझाने-बुझाने में अपना अपमान मानते हैं और खिन्न होते हैं। इन परिस्थितियों में सहनशीलता ही सबसे उपयोगी नीति सिद्ध होती है। उनकी बातों को धैर्य और सहानुभूति के साथ सुना जाए और जितना संभव हो उतना आदेश तुरन्त मानकर बाकी बात को पीछे के लिए छोड़ दिया जाए तो तात्कालिक झंझट तुरंत शांत हो सकता है।
कई बच्चे बड़े नटखट होते हैं, उनके नए रक्त की चंचलता कुछ न कुछ करने को विवश करती है। अनुभव के अभाव में जो करते हैं वह गड़बड़ जैसा बन जाता है। इन परिस्थितियों में बच्चों पर बरस पड़ना, उन्हें बुरी तरह धमकाना या तिरस्कृत करना, अपना माथा ठोंकना और खिन्न होना उचित नहीं। उनकी कुछ बातों को अनदेखा-अनसुना किया जा सकता है, कुछ को हंस-मुस्कराकर विनोद रूप में लिया जा सकता है, कुछ के लिए उन्हें मीठी झिड़की दी जा सकती है और कुछ ऐसा सुझाया जा सकता है कि वे किसी उपयोगी खेल या कार्य में अपनी चंचलता को प्रयुक्त कर सकें। इस प्रकार बालकों के ऊधम से नाकों दम रहने वाली समस्या सहनशीलता के आधार पर बहुत ही हलकी और छोटी प्रतीत होने लग सकती है।
शरीर में नए खून की तेजी और मस्तिष्क में अनुभव की कमी होने के कारण अक्सर घर के वयस्क लड़के-लड़कियां कुछ न कुछ ऊटपटांग करते रहते हैं। उनमें जोश तो होता है पर होश नहीं। पच्चीस वर्ष से कम की आयु ‘गधा पचीसी’ कही जाती है। उस अवधि में होशियार बच्चों में भी न्यूनाधिक गधापन बना रहता है। इस उम्र के बच्चों पर काबू रखना भारी चतुरता और दूरदर्शिता का काम है। समझाना, धमकाना, प्यार करना, प्रोत्साहन देना, सहन करना इन सभी साधनों का समन्वय करके ही नवयुवकों का मार्गदर्शन संभव होता है। राजा जिस प्रकार साम, दाम, दंड, भेद की नीति के सहारे प्रजा पर शासन करता है उसी प्रकार परिवार का संचालन करने के लिए गृहपति में आवश्यक दूरदर्शिता रहनी चाहिए।
आतुर, उत्तेजित, असहिष्णु, अधीर, निराश, कटुभाषी, छिद्रान्वेषी प्रकृति के गृहपति अपने इन्हीं दोष-दुर्गुणों के कारण सारे परिवार को अव्यवस्थित कर देते हैं। घर के सदस्यों में एक दो ऐसे भी हों जिनका व्यक्तित्व निखरा हुआ न हो तो बाकी लोग उन्हें निबाहते हुए घर की व्यवस्था बनाए रह सकते हैं। परस्पर मनोमालिन्य के अवसर मानवीय दुर्बलताओं के कारण प्रायः नित्य ही आते रहते हैं। समझदार लोग उनकी उपेक्षा करते हैं और आत्मीयता, सहिष्णुता एवं उदारता के आधार पर परिवार संस्था को विषटित होने से बचाए रहते हैं। समाज में प्रतिष्ठा केवल उन्हीं परिवारों की सुरक्षित रहती है जिनमें दूरदर्शिता और उदारता की आवश्यक मात्रा मौजूद है। इसके अभाव में धन, विद्या, पद, प्रतिष्ठा आदि सब कुछ होने हुए भी क्षुद्रता और संकीर्णता के कारण घटित होती रहने वाली छोटी-मोटी घटनाओं से वह परिवार अपनी प्रतिष्ठा एवं सुदृढ़ता खोता चलता है और कुछ दिन में वह बुरी तरह बिखर भी जाता है।
जिस प्रकार शरीर के विभिन्न कलपुर्जे मिलकर पूर्णता होती है और उन सबके ठीक काम करने पर निरोगिता रहती है, उसी प्रकार परिवार का उचित गठन मानव जीवन की सुव्यवस्था का ठोस आधार बनता है। अन्य सारे सुख साधन एक ओर और परिवार का संतुलन यदि एक ओर रखा जाए तो पारिवारिक जीवन का महत्व अधिक मानना पड़ेगा। जिन लोगों के साथ मिल-जुलकर जीवन क्रम चलाना पड़ता है उनकी व्यवस्था-अव्यवस्था का अपने ऊपर भारी प्रभाव पड़ता है। अशान्त और विक्षुब्ध पारिवारिक जीवन लेकर कोई व्यक्ति न तो संतुष्ट रह सकता है और न प्रसन्न। भले ही बाहरी सुविधाएं कितनी बढ़ी-चढ़ी क्यों न हों।
कभी-कभी संयोगवश भी किसी परिवार में अच्छे या बुरे व्यक्तियों का बाहुल्य होता है। अव्यवस्था रहते हुए भी समझदारी का मंगलमय दौर बना रहता है। कभी-कभी प्रयत्न करने पर भी दुर्भाग्य पीछा नहीं छोड़ता और कुपात्रता अपना नंगा नाच करती है। यह अपवाद हैं और कभी-कभी कहीं-कहीं ही देखने को आते हैं। आमतौर से जिन परिवारों को सद्भावना की जमीन पर उगाया गया है, स्नेह से सींचा और सहिष्णुता का खाद दिया गया है वे हरे-भरे रहते और फलते-फूलते हैं। गरीब परिवारों में स्वर्ग सी एकता एवं शांति देखी गई है और अपार ऐश्वर्य वाले कुटुंब ईर्ष्या द्वेष की अग्नि में जलते रहते हैं। स्वार्थ, संकीर्णता, असहिष्णुता जहां भी रहती है वहीं नरक उत्पन्न करती है, पारिवारिक जीवन में इन तत्वों की अभिवृद्धि रहेगी तो वहां भी नरक के दृश्य ही उपस्थित रहेंगे।
पारिवारिक प्रगति एवं शांति मानव जीवन की एक श्रेष्ठ सफलता मानी गई है। इस विभूति का वरदान उन्हें ही मिलता है जो मानव स्तर की उत्कृष्टता का महत्व समझते हैं और इन दिव्य संपदाओं से घर के प्रत्येक सदस्य की मनोभूमि को परिपूर्ण बनाने के लिए तत्परतापूर्वक प्रयास करते रहते हैं।
----***----

उत्तराधिकार में परिवार को पांच रत्न दीजिए
*******

धन, दौलत, खेती, जमीन, जायदाद, सोना, चांदी, रुपया, व्यापार आदि अनेक मां-बाप अपने बच्चों को उत्तराधिकार में देकर जाते हैं। इससे उनका कुछ दिन काम भी चलता है, पर व्यक्तित्व के विकास की दृष्टि से यह सभी चीजें अपर्याप्त हैं। निम्न श्रेणी का व्यक्तित्व उत्तराधिकार में प्राप्त हुई संपदाओं को भी सुरक्षित नहीं रख सकता। वह दुर्गुणों के कारण इन चीजों को बर्बाद कर देता है या उसे अज्ञानी और अव्यवस्थित पाकर लक्ष्मी स्वयं ही छोड़ कर चली जाती है। बड़े परिश्रम और लगन के साथ संचय करके मां-बाप अपने बच्चों के लिए कुछ इसलिए छोड़ते हैं कि हमारे पीछे भी बच्चे सुखपूर्वक रहेंगे, पर वे यह भूल जाते हैं कि सद्गुणों के अभाव में कोई भी कितनी भी संपत्ति देर तक नहीं ठहर सकती। यदि उनमें सद्गुणों का समुचित विकास नहीं हुआ तो उत्तराधिकार की संपत्ति उन्हें लाभ पहुंचाना तो दूर उल्टे अनेक दुर्गुणों को बढ़ावा देने वाली सिद्ध होगी। गरीब को रोज कमाना और रोज खाना पड़ता है। फालतू कामों के लिए उनके पास पैसा भी नहीं होता, इसलिए वे ऐयाशी, विलासिता, व्यसन और बदमाशी के फेर में पड़ने से सहज ही बच जाते हैं। पर जिनके घर में सुविधा है, उनके दुर्गुणों को पनपने में भी सुविधा रहती है वे दुखदायक परिस्थितियों में आसानी से कुछ ही दिनों में फंस जाते हैं।
अभिभावकों की जिम्मेदारी
अभिभावकों का कर्तव्य है कि अपने बच्चों के लालन-पालन का, खिलाने-पिलाने का, लाड़-चाव का, सुख-सुविधा का, पढ़ाई-लिखाई, ब्याह-शादी और आजीविका से लगाने का समुचित ध्यान रखें। पर इतने तक ही सीमित हो जाने से उनका कर्तव्य पूर्ण नहीं हो जाता। इन सब बातों से अधिक उत्तरदायित्व उन पर इस बात का है कि अपने बच्चों को सभ्य और सद्गुणी बनाकर जाएं। शारीरिक बौद्धिक और आर्थिक विकास को महत्वपूर्ण माना जाता है सो ठीक है पर यह न भूलना चाहिए कि यंदि बालक में अच्छी आदतों का, सत्प्रवृत्तियों का, सद्भावनाओं का समुचित विकास नहीं किया गया है तो वह बलवान, विद्वान, धनवान कुछ भी क्यों न रहे मानसिक दृष्टि से सदा दुखी ही रहेगा। सुख साधन बढ़ा लेने से ही कोई व्यक्ति सुखी नहीं बन सकता। साधनों के आधार पर सुविधा बढ़ सकती है पर शांति और संतोष तो अच्छी मनोवृत्तियों के ही प्रतिफल है। कुसंस्कारी व्यक्ति कभी भी सुखी नहीं रह सकते, जीवन में कभी उन्हें शांति नहीं मिल सकती। वैभव के कारण दूसरों में अपने सुखी होने का भ्रम पैदा किया जा सकता है पर वस्तुस्थिति सदा यही रहती है कि जिसका दृष्टिकोण ऊंचा है, सच्चा सुख केवल उन्हीं तक सीमित रहेगा।
बच्चों का उज्ज्वल भविष्य
जो अभिभावक अपने बच्चों को सचमुच सुखी बनाना चाहते हों, उनके भविष्य को उज्ज्वल बनाना चाहते हों, उनके लिए उचित है कि सद्गुणों की दैवी संपदा अपनी संतति को अधिकाधिक मात्रा में देने का प्रयत्न करें। पर यह दे सकना उन्हीं के लिए संभव है जिनके पास स्वतः कुछ हो। धनी व्यक्ति ही अपने बच्चों के लिए धन छोड़ सकते हैं। सद्गुणी व्यक्ति ही उत्तराधिकार में अपनी संतति को निखरा हुआ व्यक्तित्व प्रदान कर सकते हैं। बच्चों को कुछ देने या छोड़ जाने की प्रसन्नता प्राप्त करने से पूर्व अभिभावकों को पहले कठोर श्रम करके स्वयं कमाई करनी पड़ती है तब उस संग्रह को किसी के लिए दे सकना संभव होता है। सद्गुणों की पूंजी पहले हमें अपने स्वभाव में संचित करनी पड़ेगी। उसके बिना बच्चों को अच्छा बनाने की बात सोचना व्यर्थ है। ढपोरशंख की कथा है कि वह कहता बहुत था और करता कुछ नहीं था। हम बालकों को सज्जन बनने की शिक्षा दें और स्वयं दुर्जन बने रहें तो अभीष्ट उद्देश्य किसी भी प्रकार पूरा न हो सकेगा। बच्चों को सुधारने से पूर्व हमें अपने आपको सुधारना होगा। बालकों की समझ अविकसित होती है, वे उपदेशों को अच्छी तरह समझ नहीं पाते, पर उनकी अनुकरण शक्ति प्रबल रहती है, जो कुछ देखते हैं उसे आसानी से सीख लेते हैं और उसकी नकल तुरंत करने लगते हैं।
श्रमशीलता की शिक्षा
यदि हम चाहते हैं कि हमारे बालक आलसी और अकर्मण्य न बनें तो हमें उनके सामने श्रमशीलता एवं कार्य संलग्नता का उदाहरण प्रस्तुत करना चाहिए और अपनी ही भांति उन्हें भी किसी न किसी उपयुक्त कार्यक्रम में लगे रहने की दिनचर्या बना देनी चाहिए। व्यवस्था ऐसी करनी चाहिए कि बालक खिन्न होकर नहीं वरन् मनोरंजन समझकर बताए हुए कार्यों में लगा रहे। उसका मन न लगता हो तो किसी दूसरे प्रकार से हेर-फेर का देना चाहिए। खेलना भी एक काम है यदि वह नियत समय और उचित वातावरण में संपन्न किया जाए। खेलों में जहां मनोरंजन के लिए स्थान रहे वहां बुद्धि विकास एवं सामाजिक प्रवृत्तियों की भी गुंजाइश रहनी चाहिए। घर के कई उपयोगी कामों में बच्चों को लगाए रहने और साथ ही उनका मनोरंजन होते रहने की अपनी परिस्थितियों के अनुरूप व्यवस्था कोई भी भी बुद्धिमान व्यक्ति आसानी से बना सकता है। पुरस्कार और प्रशंसा के द्वारा भी बच्चों को उपयोगी कामों में लगे रहने की प्रेरणा दी जा सकती है। समय को व्यर्थ न जाने देना और उसे किसी न किसी उपयोगी कार्य में निरंतर लगाए रहने की आदत बना लेना मानव जीवन की सबसे बड़ी श्रेष्ठता एवं विशेषता है। जिसने अपने बच्चों को यह आदत सिखा दी उसने उनके लिए अपार संपत्ति उत्तराधिकार में छोड़ने की अपेक्षा कहीं अधिक उपकार किया है यह मानना चाहिए।
उदारता एक दिव्य गुण
उदारता दूसरा गुण है। बच्चे अपने भाई-बहिनों से अक्सर लड़ते-झगड़ते रहते हैं, खाने-पीने की वस्तुओं के लिए, खिलौनों के लिए या और किन्हीं वस्तुओं के लिए आपस में छीना झपटी करते रहते हैं। इस आदत को जरा भी प्रोत्साहन नहीं देना चाहिए वरन् उन्हें यह सिखाना चाहिए कि मिठाई आदि कोई स्वादिष्ट चीज पहले अपने दूसरे बहिन-भाइयों को बांटें तब खुद खावें। जो बच्चा अधिक स्वार्थी हो उसी से यह बंटवारे का काम कराना चाहिए और उचित बंटवारा करने पर, स्वयं सबसे पीछे और कम लेने की सज्जनता पर जी खोलकर उसे बधाई देनी चाहिए। ईर्ष्यावश दूसरे बच्चों को चीजों को तोड़ने-फोड़ने या खराब करने की आदत किसी बच्चे की पड़ने लगी हो तो उसे इस की बुराई समझानी चाहिए और उपकार एवं स्नेह बुद्धि जगाकर दूसरों की वस्तुओं को संभाल कर रखने एवं सहायता करने की प्रवृत्ति पैदा करनी चाहिए। एक दूसरे के कटु व्यवहार को सहना, भिन्नता में भी समन्वय उत्पन्न करना, भूलने और क्षमा करने की नीति रखना, अपने कर्तव्य को स्मरण रखना और अधिकार को भूल जाना जहां भी स्वीकार किया जाएगा वहां की शांति और प्रेम भावना को कोई भी कारण नष्ट न कर सकेगा। उदारता पारिवारिक शांति की सबसे बड़ी गारंटी है।
सफाई और सादगी
सफाई का गुण बच्चों में आरंभ से ही उत्पन्न करना चाहिए। सफाई से प्रेम होने का अर्थ है मैल से घृणा। धोबी के धुले कपड़े चटपट पहन लेना और पुराने कपड़े उतार कर फेंक देना सफाई नहीं है, यह तो सौन्दर्य के प्रति आकर्षण मात्र है। शरीर के किसी अंग पर मैल जमा न होने देना, रगड़-रगड़ कर भली प्रकार स्नान करना, दांत और जीभ ठीक तरह साफ करना, धुले कपड़े पहनना, अपने उपयोगी की सभी चीजें ठीक रखना, यह सभी आदतें आवश्यक हैं। पर सबसे बड़ी बात यह है कि अपनी कोई वस्तु अव्यवस्थित पड़ी न रहने दी जाय। कपड़े, जूते, बर्तन, पुस्तकें, कलम आदि वस्तुओं को बच्चे जहां-तहां पटक कर दूसरे काम में लग जाते हैं। उन्हें सिखाया जाना चाहिए कि एक काम पूरा करके तब दूसरा आरंभ करना चाहिए और गंदगी से घृणा करनी चाहिए। गन्दगी के उत्पन्न होते ही साफ करना चाहिए। हर वस्तु स्वच्छ और सलीके से रखनी चाहिए। गन्दगी से घृणा न होना, उसे सहन करना, मानव स्वभाव का एक बहुत बड़ा दूषण है।
तड़क-भड़क, शौकीनी, फैशन-परस्ती जैसी दीखते हुए भी उससे सर्वथा भिन्न है। सादगी ही सज्जनता की पोशाक है। जो लोग फैशन बनाकर अपने आपको गुड्डे-गुड़ियों जैसा सजाते हैं वे मानसिक दृष्टि से ओछे ही कहे जा सकते हैं। शालीनता का प्रधान चिह्न सादगी ही माना गया है और सभी संभ्रान्त व्यक्ति उसी को महत्व देते हैं। चीजों को सुव्यवस्थित एवं सुसज्जित रूप से रखने की आदत आरंभ में छोटी ही क्यों न लगती हो आगे चलकर व्यक्ति को सुयोग्य व्यवस्थापक एवं सुरुचि संपन्न व्यक्ति बना देती है। इसलिए बच्चों को बार-बार टोकते रह कर, उन्हें बार-बार समझाते रह कर संभालने और साफ रखने की आदत का अभ्यासी बनाना चाहिए। एक काम को पूरा करके दूसरे को हाथ लगाया जाए। यह आदत धैर्य और व्यवस्था का पूर्ण रूप है। कपड़े, पुस्तकें, बर्तन, जूते आदि यथास्थान रखे बिना वे आगे का काम न करें यह आदत डाली जा सके तो एक काम अधूरा छोड़कर दूसरे में लगने की, दूसरा छोड़कर तीसरे में संलग्न हो जाने की बाल बुद्धि से बचा जा सकता है और बच्चा आगे चलकर इस आदत के कारण ही जीवन के हर क्षेत्र में सफलता का मार्ग प्रशस्त कर सकता है। पूरा मन लगाकर जो भी काम किया जायगा उसमें जादू जैसी विशेषता होती है और हमारे अधूरे मन से किए हुए काम आमतौर से फूहड़पन लिए होते हैं।
समय का सदुपयोग
समय का पालन, नियत दिनचर्या के आधार पर यथासमय अपने सब काम करने की आदतें मानव जीवन के सदुपयोग का महत्वपूर्ण गुण हैं। अधिकांश व्यक्ति समय का मूल्य नहीं समझते। ईश्वर ने संपत्ति के रूप में मानव प्राणी को यही सबसे बड़ी, सबसे मूल्यवान वस्तु दी है। वह जो कुछ भी विभूति चाहे अपने समय का पूरा उपयोग करके उसे प्राप्त कर सकता है। समय के सदुपयोग का नाम ही पुरुषार्थ है। नियमित रूप से व्यवस्थित गति से चलती रहने वाली चींटी भी योजनों लंबी मंजिल पार कर लेती है पर निठल्ला बैठने वाला गरुड़ भी जहां का तहां रहता है। फुरसत न मिलने की शिकायत तो हर आदमी करता है और अपने को कार्य व्यस्त भी मानता है पर सच बात यह है कि कोई बिरला ही अपने आधे समय का भी ठीक उपयोग कर पाता है। धीरे-धीरे अधूरे अव्यवस्थित प्रकार से, आवश्यकता से अधिक समय मामूली बातों में लगा कर अनुपयोगी कामों में लगे रह कर आमतौर से लोग अपनी आधी जिन्दगी नष्ट कर लेते हैं। लिखित दिनचर्या बनाए बिना यह तपा ही नहीं लगता कि आवश्यक और अनावश्यक कार्य कौन से हैं और कब कौन-सा कार्य, कितने समय में करना है। इसलिए बच्चों को समय का महत्व समझाना चाहिए, व्यस्तता का महत्व बताना चाहिए और समय की बर्बादी की हानि से उन्हें परिचित रखना चाहिए। जल्दी सोना और जल्दी उठना किसी भी प्रगतिशील जीवन में रुचि रखने वाले के लिए नितांत आवश्यक है। जिसके सामने कोई अनिवार्य कारण न हों उन्हें सूर्य अस्त होने के तीन घण्टे के बाद तक अवश्य सो जाना चाहिए और प्रातःकाल सूर्य उदय होने से दो घण्टे पहले उठ जाना चाहिए। यह सोने और उठने की आदत जिनने ठीक कर ली वे बच्चे निश्चित रूप से पढ़ाई में अच्छे नंबरों से उत्तीर्ण होते रहेंगे। इस आदत के कारण प्रतिदिन कई महत्वपूर्ण घंटे अधिक कार्य करने के लिए मिल जाते हैं और उसको जिस भी कार्य में लगाया जाए उसी में मनुष्य आशाजनक उन्नति कर सकता है। जिसने अपने समय का मूल्य समझ लिया और उसके सदुपयोग की ठान ली समझना चाहिए कि उसने अपने जीवन को सफल बनाने की आधी मंजिल पार कर ली।
शिष्टाचार और सज्जनता
पांचवा गुण जो बच्चों को सिखाया जाना चाहिए वह है—नम्रता। सज्जनता, शिष्टाचार, मधुर भाषण, भलमनसाहत—यही तो वह विशेषताएं हैं जिनसे आकर्षित होकर दूसरे लोग अपने ऊपर अनुकंपा करते, प्रशंसक बनते और समीपता में प्रसन्नता अनुभव करते हैं। पराए को अपना बनाने का गुण केवल मात्र सज्जनता के व्यवहार में ही सन्निहित हैं। अनुदार, रूखे, कर्कश, अशिष्ट, कटुभाषी व्यक्ति अपनों को भी पराया बना देते हैं और मित्रों से शत्रुता उत्पन्न कर लेते हैं। उसके विपरीत जिनकी वाणी में प्रेम घुला रहता है, आदर के साथ बोलते हैं, नम्रता और सज्जनता का परिचय देते हैं, उनके शत्रु भी देर तक शत्रु नहीं रह सकते, उन्हें प्रतिकूलता छोड़कर अनुकूल बनने के लिए विवश होना पड़ता है।
परिवार के विद्यालय में सज्जनता एवं मधुरता का अभ्यास छोटी आयु से ही बालकों को कराया जाना चाहिए। बड़े छोटों के साथ आप या तुम कहते हुए सम्मान सूचक शब्दों में ही बात करें। प्रताड़ना एवं भर्त्सना भरी बात भी कोई गलती करने पर कही जा सकती है पर वह होनी नम्र और शिष्ट शब्दों में ही चाहिए। गाली-गलौज भरे मर्मभेदी, व्यंगात्मक, तिरस्कारपूर्ण कटु शब्द हर किसी को बुरे लगते हैं। छोटों पर भी उसका बुरा प्रभाव पड़ता है। जिह्वा पर इतना काबू होना चाहिए कि वह आवेश भरे दुष्ट शब्दों को बोलने न पाए। दुष्ट शब्दों की प्रतिक्रिया दुष्टतापूर्ण ही होती है, उससे केवल द्वेष बढ़ता है। कभी इन्कार का अवसर आवे तो उसमें भी अपनी असमर्थता नम्र शब्दों में प्रकट करनी चाहिए। कटु शब्दों में इनकार करने से सामने वाले पर दुहरा प्रहार होता है और वह भी तिलमिलाकर दुहरी दुष्टता धारण कर लेता है। विवाद, इनकारी एवं प्रतिद्वंद्विता में भी शिष्ट भाषा और सामने वाले के सम्मान का ध्यान रखा जाना चाहिए।
चरणस्पर्श पूर्वक अभिवंदन
घर का प्रत्येक व्यक्ति अपने बड़ों का विशेषतया माता पिता एवं वयोवृद्धों का नित्य चरणस्पर्श के साथ अभिवादन किया करे। यह परंपरा हमारे हर घर में आरंभ की जानी चाहिए। इसका प्रभाव परिवार के स्नेह संबंधों पर बहुत अधिक पड़ता है। कोई कटुता उत्पन्न होती है तो इस प्रक्रिया के द्वारा उसका बहुत कुछ समाधान नित्य ही होता रहता है। छोटे बच्चे अपने बड़े भाई बहिनों को तथा बुजुर्गों को प्रातःकाल उठते ही प्रणाम किया करें। बड़े अपने बड़ों को प्रणाम करें और सबसे बड़े स्वर्गीय पूर्वजों के चित्र अथवा चरण प्रतीक का अभिवन्दन किया करें। स्वर्गीय पूर्वजों के चित्र अथवा चरण प्रतीक हर घर में रहने चाहिए और उनके अभिवंदन की धर्म प्रथा परिवार के प्रत्येक सदस्य को नित्य कर्म की तरह पूर्ण करनी चाहिए। बहुएं अपने पति के, सास-ससुर के, बड़ी ननद के, जेठ-जिठानी के तथा घर में जो और वयोवृद्ध हों उनका चरणस्पर्श पूर्वक अभिवंदन किया करें। सज्जनता, नम्रता और धार्मिकता की यह पुनीत परिपाटी जिन घरों में चल पड़ेगी वहां पारिवारिक कलह का एक बहुत बड़ा भाग स्वयमेव समाप्त हो जाएगा। आरंभ में संकोचवश, इस नई प्रभा को अपनाने में घर के सदस्य आना-कानी कर सकते हैं पर यदि साहसपूर्वक एक दो व्यक्ति भी इसे अपना लें तो कुछ दिन में और सब लोग भी इस श्रेष्ठ परंपरा को अवश्य अपना लेंगे।
वाणी से भी और क्रिया से भी
परिवार से सत् शिक्षण के लिए यह अत्यंत सरल कार्यक्रम है पर इसकी महत्ता अत्यधिक है (1) श्रमशीलता (2) उदारता (3) सफाई का सदुपयोग (4) समय का सदुपयोग (5) शिष्टाचार के पांच नियम जिस परिवार में जड़ जमा लेंगे वहां स्वर्ग के लक्षण कुछ ही दिन में प्रत्यक्ष दिखाई देने लगेंगे। यह पांचों गुण छोटों को सिखाने से पूर्व बड़ों को पहले अपने में उत्पन्न करने चाहिए और वाणी से ही नहीं क्रिया से भी छोटों को इनकी शिक्षा देनी चाहिए। यों सद्गुण अनेक हैं पर इन पांच की महत्ता सर्वोपरि है। गृहपति का तथा परिवार के प्रत्येक उत्तरदायी व्यक्ति का कर्तव्य है कि इन्हें अपने स्वभाव का अंग बनावें। यह गुण जितने-जितने अंशों में बढ़ेंगे परिवार में पारस्परिक संबंध मधुर होने के साथ-साथ आर्थिक तथा अन्य प्रकार की प्रगति के साधन जुटने लगेंगे। जिन्हें अपना परिवार देव परिवार के रूप में देखने की इच्छा हो वे इन पांच गुणों का प्रवेश परिजनों में कराते रहने के लिए कटिबद्ध हों और देखें कि उनका वृहत् शरीर-परिवार कितना स्वस्थ, समर्थ एवं सुविकसित बनता चला जाता है।
----***----

परिवार में सत्प्रवृत्तियों की फसल उगाएं
*******

शरीर में जिस प्रकार अंग अवयव गुंथे हुए हैं उसी प्रकार शरीर के साथ परिवार के सदस्य भी जुड़े होते हैं। मनुष्य सामाजिक प्राणी है। उसका निर्वाह एकाकी नहीं हो सकता। आवश्यकता एवं समस्याएं इतनी अधिक हैं कि उनका समाधान मिल-जुलकर अपनाई जाने वाली सहकारिता के आधार पर ही निकलता है। मनुष्य की मूल प्रवृत्ति सामाजिक सहकारिता है, उसी ने उसे बुद्धि-वैभव प्रदान किया है और साधन-संपदा बढ़ाने तथा खर्चने का वह उपाय सुझाया है जिसे आज की भाषा में पदार्थ विज्ञान, अर्थशास्त्र एवं क्रियाकौशल कहते हैं। बुद्धिमत्ता के यही क्षेत्र हैं । इनमें अतीत से लेकर अद्यावधि जो भी प्राप्ति हुई है उसके मूल में सहकारिता की सत्प्रवृत्ति को परोक्ष भूमिका निभाते हुए देखा जा सकता है। समाज का वह भाग जो निरंतर साथ संबद्ध रहता है—परिवार कहा जाता है।
परिवार की सुरक्षा एवं प्रगति का ध्यान भी उसी तरह रखना कर्तव्य है जितना कि शरीर का रखा जाता है। जिन लोगों के बीच निवास-निर्वाह होता है वे सभी कुटुंबी हैं। अपने स्त्री-बच्चों से ही परिवार का सीमा बंधन नहीं जोड़ना चाहिए वरन् वे भी परिजन कहलाते हैं, जो एक साथ रहते और परस्पर स्नेह सहयोग का आदान-प्रदान करते हैं। इसमें विवाहित-अविवाहित होने से कोई अन्तर नहीं पड़ता। वंशधरों की तरह व्यवसाय और विचार भी मनुष्यों में घनिष्ठता उत्पन्न करते हैं। एक नाव में बैठने वाले सभी कुटुंबी बन जाते हैं क्योंकि उनका डूबना उतरना साथ-साथ ही होता है।
परिवार के भरण पोषण की जिम्मेदारी आमतौर से समझी और निभाई जाती है। परिजनों के शरीरों को ही पोसने, संजोने, संपन्न एवं प्रसन्न बनाने तक ही अपनी जिम्मेदारी सीमित न रखी जाए वरन् एक समूची व्यवस्था से भी कहीं अधिक भारी उत्तरदायित्व उनके व्यक्तित्व निखारने को समझा जाना चाहिए। यदि इस संबंध में उपेक्षा बरती गई तो समझना चाहिए कि व्यक्तित्व अनगढ़ कुसंस्कारी बने रहने पर संपन्नता, शिक्षा, बलिष्ठता मात्र से उनका भला न हो सकेगा। दुर्गुणी व्यक्ति उपलब्धियों का दुरुपयोग करते हैं। वैभव आवश्यक तो है, पर स्मरण रखने योग्य तथ्य यह भी है कि शालीनता के अभाव में उससे दुष्प्रवृत्तियों का ही परिपोषण होता है और सांप को दूध पिलाने की तरह उलटा दुष्परिणाम ही उत्पन्न होता है। लाड़-चाव में जो अपने परिवार को दुर्गुणी बना लेते हैं उनका अविवेक भरा प्यार अत्याचार से भी भारी पड़ता है।
परिवार संस्था को सद्गुणों की प्रयोगशाला, पाठशाला, फैक्ट्री, नर्सरी मानकर चला जाए और इसके लिए ‘‘एक आंख प्यार की दूसरी सुधार की’’ रखने वाली नीति अपनाई जाए तो आत्मीयजनों के उस छोटे समुदाय को सच्ची सेवा कहा जाएगा। इस दिशा में आरंभ से ही ध्यान रखा जा सके तो बहुत ही उत्तम अन्यथा गिनती भूल जाने पर उसे नए सिरे से गिनना चाहिए। देर से समझ आए तो भी उसे समझदारी ही कहा जाएगा। अपनी दृष्टि अपने संबद्ध परिजनों को सुसंस्कारी बनाने की रहनी चाहिए। संपन्नता की कमी रह जाने पर भी सज्जनता के सहारे काम चल सकता है, किंतु सज्जनता रहित संपन्नता अंततः दुःखद दुष्परिणाम ही प्रस्तुत करती है।
उत्तराधिकारियों के लिए कुबेर जितना वैभव छोड़ मरने की ललक न उनके हित में है न अपने हित में। मुफ्त का माल पचता नहीं। भले ही वह अत्याचार, छल, छद्म से कमाया गया हो या उत्तराधिकार लॉटरी आदि के माध्यम से पाया गया हो। विष खाद्य छोड़ मरने की अपेक्षा यह अच्छा है कि अपना पुरुषार्थ उन्हें सद्गुणी बनाने के लिए नियोजित रखा गया है। किसी से संपन्नता की प्रतिस्पर्द्धा नहीं करनी चाहिए। होड़ करनी हो तो शालीनता का उन्मुक्त क्षेत्र उसके लिए खुला पड़ा है। उसी में अपने पराक्रम एवं कौशल का परिचय देना चाहिए।
जानकारियां तो कहने-सुनने से भी मिल सकती हैं। भूगोल, गणित, शिल्प, संगीत तो उस्तादों से भी सीखा जा सकता है, पर चरित्र निर्माण की प्रेरणा प्रदान करने वाले को अपना उदाहरण प्रस्तुत करना पड़ता है। आगे चलने पर ही अनुयायी भी पीछे लगते हैं। बातूनी नसीहतें इस प्रयोग में तनिक भी काम नहीं आतीं। अपनी फजीहत दूसरों को नसीहत देने वाले व्यंग-उपहास का कारण ही बनते हैं। उनकी बात गले नहीं उतरती भले ही वह हितकारक क्यों न हो। सांचे में खिलौने ढलते हैं, परिवार में जिन सत्प्रवृत्तियों का प्रचलन करना हो उनका अभ्यास प्रयोक्ता को सर्वप्रथम करना पड़ता है। परिवार को सुसंस्कृत बनाने की आकांक्षा तभी पूरी होती है जब अपने गुण, कर्म, स्वभाव में सदाशयता का समावेश उत्साहवर्धक, प्रेरणाप्रद मात्रा में किया जा सके। दोनों प्रयोजन संबद्ध हैं। आत्मनिर्माण और परिवार निर्माण की प्रक्रिया गाड़ी के दो पहियों की तरह साथ-साथ चलती है। दूसरों के लिए मेहंदी पीसने वाले के अपने हाथ अनायास ही रच जाते हैं। परिवार के प्रति सच्ची आत्मीयता शुभेच्छा और सद्भावना हो तो उसे क्रियान्वित करने का उपयुक्त मार्ग एक ही है कि उन्हें सद्गुणी, सज्जन, प्रतिभावान एवं सुसंस्कृत बनाया जाए। इसका शुभारंभ अपने को सुधारने और ढालने के साथ ही बन पड़ता है। आदर्श उपस्थित करने से ही उत्साह उत्पन्न होता है।
पारिवारिक पंचशीलों की एक बार चर्चा पहले की जा चुकी है। श्रमशीलता, सुव्यवस्था, मितव्ययिता, शालीनता और सहकारी उदारता की आदत घर-परिवार के लोगों में डाली जा सके तो आरंभ में अनख लगने पर भी, आनाकानी, अवहेलना, अवज्ञा होने पर भी यदि उस बीजारोपण, परिपोषण को जारी रखा जा सके तो इस पुण्य प्रयास के सत्परिणाम हाथों-हाथ देखने को मिल सकते हैं। आत्म संतोष एवं दूसरों का सम्मान, सहयोग पाने पर कोई भी अपनी विशिष्टता पर गर्व-गौरव अनुभव करता है। उस मार्ग पर उठते कदम उज्ज्वल भविष्य की संभावना को सुनिश्चित बनाते हैं। औलाद के लिए दौलत छोड़ मरने, उनकी बेतुकी फरमाइशें पूरी करते रहने की अपेक्षा समझदारी इसमें है कि उनके स्वभाव एवं व्यवहार में आदर्शवादिता का अनुपात बढ़ाया जाए। यह ऐसा उपकार है जिसके प्रति कुटुंबियों की अंतरात्मा चिरकाल तक कृतज्ञ, कृत-कृत्य बनी रहेगी। यह ऐसा उपहार है जिसकी तुलना में उन्हें हीरक हारों से लाद देना भी हलका पड़ता है।
दूसरों के यहां क्या होता है? इसकी नकल करने, ललचाने की आवश्यकता नहीं। हमें अग्रणी होना चाहिए और पड़ौसी, परदेशियों के सामने यह आदर्श प्रस्तुत करना चाहिए कि उन्हें इस परिवार का अनुकरण करने में गौरव का अनुभव हो। अनुयायी क्यों बनें, अग्रणी क्यों नहीं? कुप्रचलनों को अस्वीकार करने में भी साहसिकता है। अंधी भेड़ों की तरह हेय उन लोगों का अनुसरण नहीं करना चाहिए जो वैभव का उद्धत प्रदर्शन करने के लिए अंतरात्मा वेध चुके, आदर्श छोड़ चुके, चरित्र गंवा चुके।
परिजनों को अपने घर परिवार में पंचशील के प्रति ऐसा सम्मानास्पद वातावरण बनाना चाहिए जैसा कि धार्मिक लोग पांच देवताओं के प्रति अपनाते और संसारी लोग पांच रत्नों के रूप में धन, लक्ष्मी को पूजते हैं। सभी बलिष्ठता, सुंदरता, विद्वता, ख्याति, संपन्नता चाहते हैं। यदि आकांक्षाओं में शालीनता के पक्षधर पंचशीलों का भी समावेश किया जा सके तो समझना चाहिए कि सुरुचि जागी और पाने योग्य उपलब्धियों की महत्ता समझने वाली विवेक बुद्धि उभरी। यह जागरण ऐसा ही है जैसा कि रात्रि को मृतक, मूर्छितों जैसी घोर निद्रा का परित्याग कर लोग प्रभावकाल में जगते, निवृत्त होते और श्रेयस्कर क्रियाशीलता में संलग्न होते हैं।
घर से आलस्य प्रमाद को विदा कर देना चाहिए और वातावरण ऐसा बनाना चाहिए कि हर सदस्य को हर समय उपयोगी कार्यों में व्यस्त रहने का अवसर मिले। निठल्ले न स्वयं बैठें न आत्मीयजनों को बैठने दें। विश्राम की भी आवश्यकता है किन्तु आलस्य प्रमाद को विश्राम या बड़प्पन का चिह्न नहीं माना जाना चाहिए। जीवन का स्वरूप है—समय। समय का सदुपयोग श्रम-पराक्रम के साथ ही किया जा सकता है। घर में ऐसे क्रियाकलापों का प्रचलन करना चाहिए जिसमें हर समर्थ सदस्य को अपने-अपने ढंग से व्यस्त रहना पड़े। उनसे उनका आरोग्य, बुद्धिबल, कौशल बढ़ेगा, साथ ही व्यक्तित्व निखरेगा। घर को सुव्यवस्थित, सुसज्जित रखने तथा गृह उद्योग स्तर के शाक वाटिका, टूट-फूट मरम्मत, कपड़े धोना, सीना जैसे हलके-भारी ऐसे अनेक छोटे-बड़े काम खड़े किए जा सकते हैं जो श्रम-सामर्थ्य को अस्त-व्यस्त होने से बचाए रह सकें और सृजनात्मक प्रवृत्ति का परिपोषण करते रह सकें।
स्वच्छता, सुंदरता, सुव्यवस्था यह सारे उपक्रम सुरुचि के परिचायक हैं। सच्ची कलाकारिता इसी में है कि शरीर, वस्त्र, उपकरण, निवास का हर पक्ष सुंदरता किन्तु सादगी से भरापूरा दृष्टिगोचर हो। गन्दगी सहन न करना ही सौन्दर्य की आराधना है। शरीर का गठन ईश्वर के हाथ है। खर्चीली सजधज में विलासिता और अहमन्यता के उद्धत प्रदर्शन की गंध आती है किन्तु हर वस्तु को हर निर्धारण को, हर प्रयास को योजनाबद्ध, सुव्यवस्थित रखा जा सके तो समझना चाहिए कि दृष्टिकोण में गौरवास्पद कलाकारिता का समावेश हो रहा है। समझना चाहिए कि ‘मैनेजर’ पद संसार में सबसे ऊंचा है। जो अपनी और अपने परिवार की सुव्यवस्था का अभ्यास कर रहा है वह किसी दिन महत्वपूर्ण उत्तरदायित्वों के निर्वाह में अपनी प्रतिष्ठा का परिचय ही देगा।
मितव्ययिता से सादगी और सज्जनता का, दूरदर्शिता और आदर्शवादिता का परिचय मिलता है। फैशन आदि में अपव्यय करने वाले अपने मन में जो भी समझते रहें, विचार शैली की दृष्टि से ओछे, बचकाने एवं अप्रामाणिक ही सिद्ध हैं। धन अपव्यय के लिए नहीं कमाया जाता, उसकी एक-एक पाई ऐसे सत्प्रयोजनों में खर्च करनी चाहिए जिससे भौतिक एवं आत्मिक प्रगति के साधन जुटते हों। समाज को भी सत्प्रवृत्ति संवर्धन के लिए उदार अनुदानों की निरंतर आवश्यकता रहती है और सब कुछ उन्हीं से बन पड़ता है जो अपव्यय से पैसा बचा सकते हैं। जो पैसे को कूड़ा समझते हैं और उसकी फुलझड़ी जलाते हैं उन्हें उपयोगी प्रसंग पर मन मसोसना पड़ता है, कर्जदार बनना पड़ता है, अनीति की कमाई पर उतारू होना पड़ता है। इस सारे जंजाल से वे सहज ही बच सकते हैं जो खर्च करने से पहले हजार बार विचार करते हैं और गांठ तभी खोलते हैं जब खर्च को औचित्य की कसौटी पर हजार बार कस लें। ऐसी विवेक युक्त कृपणता उस उद्धत अपव्यय से हजार गुनी अच्छी है जो अनेकानेक दुर्गुणों, दुर्व्यसनों को जन्म देती और भविष्य को अंधकारमय बनाती है।
शालीनता चौथा पारिवारिक पंचशील है। घर के लोग परस्पर मीठा बोलें, शिष्टाचार बरतें, एक दूसरे का आदर करें हाथ बढ़ावें और मान मर्यादा का ध्यान रखें। असमय अनगढ़ लोग उच्छृंखलता और अनुशासन हीनता का परिचय देते देखे जाते हैं। बात-बात में आवेश लाने वाले और संतुलन गंवा बैठने वाले मानसिक रोगियों में गिने जाते हैं। उन्हें कोई दया का पात्र समझता है कोई घृणा का। सज्जनता के साथ धैर्य जुड़ा हुआ है। उसमें सहिष्णुता और तालमेल बिठाकर चलने की दूरदर्शिता का समावेश रहता है। परस्पर स्नेह-सौजन्य बनाए रहने, सहयोग भरा आदान-प्रदान चलाने के लिए स्वभाव में शालीनता का समावेश करना अनिवार्य रूप से आवश्यक है। यह समझा ही नहीं, व्यवहार में भी लाया जाना चाहिए। निरंतर पर्यवेक्षण और अभ्यास करते-कराते रहने से यह आदत भी स्वभाव का अंग बन जाती है।
उदार सहकारिता से एक-दूसरे का हाथ बटाने की प्रवृत्ति को प्रधानता दी जाती है। कर्तृत्व को प्रधान, अधिकार को गौण रखना पड़ता है। उदारता बरतने पर उलट कर सद्भावना मिलती है जो पूंजी की अपेक्षा अनेक गुना लाभांश उत्पन्न करने वाली उच्च स्तरीय भाव प्रेरणा देती है।
परिजनों को अपने परिवार में पंचशील की इन सत्प्रवृत्तियों का बीजारोपण अभिवर्धन करना चाहिए। वे देखेंगे कि इस आधार पर कैसी हरीतिमा लहलहाती है और कैसी बहुमूल्य फसल कटती है।
----***----

परिवार संस्था को टूटने से बचाएं
*******

कोई विरले परिवार ही शांति एवं सुव्यवस्थापूर्वक निर्वाह करते दिखाई देंगे। अधिकांश में असंतोष और मन मुटाव की आग जलती पाई जाएगी। हमारी परिवार संस्था टूटती-फूटती नजर आ रही है। इस पर गंभीरतापूर्वक विचार करना होगा।
इसका प्रमुख कारण है विभिन्न रूपों में परिवार की टूटती हुई मर्यादाएं, परिवार को संभालने वाले का गलत दृष्टिकोण, परिवार के अन्य सदस्यों द्वारा अपने कर्तव्यों में अनिष्ठा। फलस्वरूप परिवार की शांति समाप्त हो चुकी है। कलह का साम्राज्य स्थापित हो चुका है। जब शांति ही नहीं तो सुख कैसा? मनुष्य अपने आप में इतना अधिक भ्रष्ट, इतना स्वार्थी, इतना दुष्ट हो गया है जो अपनी आत्मा की हत्या स्वयं कर रहा है।
वास्तव में स्वर्ग और नरक कोई भिन्न सत्ता नहीं। यह तो आत्मा के विस्तार और हत्या की बात है। ऐसी रामायण में चर्चा है कि एक बार उसके संबंध में जब अयोध्या से राजा जनकजी के दूत विशेष समाचार लेकर मिथिला लौटे तो मिथिलावासियों ने बड़ी ही व्यग्रता से पूछा, कहो अयोध्यावासियों का क्या हाल है? वहां के परिवार में तुमने क्या विशेषता पाई? दूत ने कहा वहां के परिवार की सबसे बड़ी विशेषता यह है कि घर-घर में स्वर्ग है।
इसका तात्पर्य यह है कि अयोध्या का पारिवारिक जीवन बड़ा ही आदर्श जीवन था। कहीं आपसी द्वन्द्व नहीं दिखाया गया है।
यदि हमारे पारिवारिक जीवन में भी भाई-भाई का प्रेम, पुरुषोत्तम राम के भाइयों की तरह स्थापित हुआ होता तो हमारा परिवार क्यों छिन्न-भिन्न दिखलाई पड़ता। बड़े भाई का त्याग छोटों के लिए किस तरह का हो, राज्य संचालन एवं सुख भोग की कामना को जिसने छोटे भाई के लिए ठुकरा दिया, भरत को जिसने माता की आज्ञा का बोध कराया, भरत जिसे बड़े भाई द्वारा राज्य संचालन का सहर्ष अधिकार दिया गया, उसने भी अधिकारी होते हुए भी सुख-भोग को अपनी मुट्ठी में कसकर रख लिया।
वस्तुतः उस रामायण काल में गृहस्थ जीवन में कितना अधिक मर्यादा का पालन किया गया है! उसे यदि राष्ट्रीय जीवन की सांस्कृतिक धरोहर कहा जाए तो कोई अत्युक्ति नहीं। इतना ही नहीं हमारे पारिवारिक जीवन में स्वर्गीय सुखों का अवतरण किस प्रकार हो सकता है रामायण इसका ठोस आधार भी है।
यदि हमारा पारिवारिक जीवन कुछ न कर सके तो कम से कम उसके सभी पहलुओं को अपने जीवन का केन्द्र बिन्दु मानकर चलें। फिर उसमें स्वर्गीय आनंद का अवतरण कोई कठिन नहीं। हमें रामायण से जीवन के किस पहलू की प्रेरणा नहीं मिलती।
परिवार में एक-दूसरे के प्रति हमारा क्या कर्तव्य होना चाहिए? छोटों के प्रति बड़ों का क्या उत्तरदायित्व होता है? बड़े अपने से छोटों के प्रति किस तरह निष्पक्ष रूप से व्यवहार और निर्णय करें? आपसी न्याय का प्रतिपादन किस प्रकार किया जाए? पारिवारिक जीवन में सद्भावना का क्या स्थान है? ऐसे अनेक महत्वपूर्ण पहलू हैं जिसका अनुपालन परिवार में होने लग जाए तो सुख और शांति की अनंदानुभूति सबको होने लगे।
परिवार में सदस्यों के बीच अपनेपन का विशेष अनुभव होना, परिवार के टिकाऊपन का सर्वश्रेष्ठ गुण है। जब अपनों में अपनेपन का भाव समाप्त हो जाता है तभी आपसी प्रेम के टुकड़े होने लगते हैं। स्वार्थपरता आने लगती है। अतः अपने अंतर में अपनत्व की भावना पैदा करनी पड़ेगी। अपनत्व की भावना ही भेदभाव को जीवन से दूर भगा देती है। परंतु विचारों में भेदभाव की उत्पत्ति से न जाने परिवार की कितनी बुरी दशा होती है। भेद-भावना पारिवारिक जीवन की एक ऐसी चिनगारी है जो भीतर ही भीतर जलाती रहती है। प्रेम के अंकुर उसमें पनप ही नहीं सकते। आज परिवार की ऐसी ही विषम स्थिति है।
माता के हृदय में अपने छोटे बालकों के प्रति कितनी उदारता की भावना रहती है। बच्चों के लालन-पालन में स्वयं भूखे रहकर भी उसकी भूख की चिंता रखा करती है। अपने सिर पर हर तरह का बोझ उठा लेती है लेकिन बच्चे को किसी प्रकार का कष्ट न हो यह बराबर ध्यान रखती है। कितना बड़ा त्याग उसके जीवन में रहता है। सचमुच माता त्याग की साक्षात् प्रतिमा है। ऐसा ही त्याग करने की भावना, घर के हर समझदार व्यक्ति के हृदय में आ जाए तो कलह विग्रह के परिताप से बचा जा सकता है। कलह-विग्रह से परिवार की शांति भंग हो जाती है। यह तो परिवार का बहुत बड़ा दुर्भाग्य है।
भावना हृदय की आंतरिक वस्तु है। यदि हम झूठे भाव से अपने पारिवारिक सदस्यों के बीच अपनत्व, उदारता और त्याग का भाव प्रदर्शन करना चाहेंगे तो कभी न कभी इसकी सत्यता परिलक्षित हो ही जाएगी। तब अन्य सदस्यों का दृष्टिकोण हमारे प्रति कितना गलत हो जाएगा। लोग सशंकित हो जाएंगे। हमारे प्रति अश्रद्धालु हो जाएंगे। इस मर्यादा का पालन आंतरिक गुण है कि हम परिवार में श्रद्धा के पात्र समझे जाएं। यह प्रदर्शन की वस्तु नहीं भावना की वस्तु है।
गलती करना मनुष्य का स्वाभाविक गुण है। यदि जाने-अनजाने हमसे किसी प्रकार की गलती हो जाती है जिसका आभास हमें हो रहा हो तो ऐसी गलती को स्वीकार कर लेना चाहिए। अपनी गलती को स्वीकार कर लेने वाला व्यक्ति जीवन में पुनः गलती करने से सावधान रहता है। इसके लिए आवश्यक है कि अपने यहां पारिवारिक गोष्ठी की व्यवस्था अवश्य बना ली जाए।
इस संदर्भ में महत्वपूर्ण बात यह भी आ जाती है कि हम अपने परिवार में एक दूसरे के प्रति आदर की भावना बनाए रखें। चाहे कोई छोटा बच्चा ही क्यों न हो उसके प्रति भी आदर की भावना होनी चाहिए। बच्चों का इससे मनोबल बढ़ता है। उपेक्षित बालक कभी भी प्रभावशाली नहीं बन सकता। यह बात जरूरी है कि बच्चे भी बड़ों का आदर करना जानें। इसकी जानकारी उसे होनी चाहिए। इससे हमारे परिवार की मर्यादा बढ़ती है।
अभिभावक की उदात्त भावना उसकी उत्कृष्टता का परिचायक है। उसके अंदर कभी ऐसी भावना की उपज नहीं होनी चाहिए जो अहंकार पैदा कर दे। अहंकार मनुष्य के व्यक्तित्व को गिरा देता है। यह सोचकर अभिभावक को यह नहीं मानना चाहिए कि मैं ही पूरे परिवार का पालन करता हूं। बल्कि ऐसा सोचना चाहिए कि मैं तो एक माध्यम मात्र हूं। पालनकर्ता तो परमपिता परमात्मा है। पालन करने की शक्ति वही प्रदान करते हैं। बच्चों के जीवन में इसका अद्भुत प्रभाव पड़ता है। वह भी उदार और नम्र स्वभाव का बन जाता है।
मनुष्य की प्रकृति बराबर स्वतंत्र रहने की होती है। स्वतंत्रता उसका जन्म सिद्ध अधिकार है। व्यक्तिगत स्वतंत्रता और विचारधारा पर परिवार में किसी के द्वारा आक्षेप नहीं होना चाहिए। लेकिन यह ध्यान रखा जाना आवश्यक होगा कि उस विचारधारा से पारिवारिक शांति में कोई व्यवधान तो नहीं हो रहा है। उस विचारधारा से प्रभावित होकर कोई अपनी नैतिकता तो नहीं खो रहा है। वह विचारधारा सामाजिक जीवन को अस्त-व्यस्त तो नहीं कर रही है। यदि ऐसी विचारधारा है तब तो इसका विरोध और इसकी आलोचना उस व्यक्ति के समक्ष करना ही चाहिए। उसे उपयुक्त सुझावों से आकृष्ट कर सही रास्ता दिखलाना चाहिए। हां, यदि किसी परिवार में रूढ़िगत परंपरा का प्रचलन है जिसको मानकर चलने में किसी को आपत्ति है तो इसके लिए किसी को लाचार भी नहीं करना चाहिए। एक-दूसरे के प्रति हमारा फर्ज हो जाता है कि हम एक दूसरे की रुचियों को अपने हृदय में स्थान दें। इस तरह परिवार में एक स्वाभाविकता बनी रहेगी और सारा परिवार सुख-शांति की गोद में अपार आनंद का अनुभव करेगा।
व्यापक दृष्टिकोण को अपनाने की परंपरा का प्रस्फुटन तभी होगा जब हम अपने-अपने परिवार को उत्कृष्ट बनाने की प्रक्रियाओं और विशेषताओं को धारण करेंगे। वे विशेषताएं जो प्राचीनकाल की पारिवारिक आदर्श व्यवस्था थी, जिसके आधार पर परिवार का पारस्परिक प्रेम अक्षुण्ण रहता है, हमें अपनानी ही पड़ेगी।
----***----

हमारे पारिवारिक स्नेह संबंध क्या टूट ही जाएंगे?

*******

कुटुंब एक प्रकार से मनुष्य का सामाजिक शरीर ही है। जैसे शरीर के एक भाग को सुखी और समुन्नत बनाने के लिए शरीर के दूसरे भाग में कोई कमी नहीं रहने देते और सारे अवयव एक दूसरे की उन्नति एवं परिपुष्टि से लाभ उठाते हैं, वही आधार कुटुंब का भी होता है। आधार ‘अपनेपन’ को विस्तृत करना है। माता अपना जीवन रस निचोड़ कर बच्चे का शरीर बनाती है और उसे पालती-पोसती है, पिता अपनी कमाई को स्वयं कष्ट में रहकर भी बच्चों के लिए खर्च करता और जमा पूंजी को उत्तराधिकार के रूप में उन्हीं को सौंप जाता है। भाई-भाई एक ही हाथ की उंगलियों की तरह मिल-जुलकर काम करते हैं। पति-पत्नी आपस में इतने घुल जाते हैं कि एक प्राण दो शरीर का उदाहरण बनते हैं। संतान अपने माता-पिता को ब्रह्मा, विष्णु के समान पूज्य मानती हैं। बहिन-भाई का संबंध तो अलौकिक ही रहता है। सास-बहू में माता-पुत्री जैसा देवरानी-जिठानी में बहिन-बहिन जैसा प्रेम भाव रहता है। इसी आधार पर कुटुंबी लोग मिलकर एक सम्मिलित सामाजिक शरीर जैसे बन जाते हैं और उसकी इकट्ठी शक्ति से आर्थिक एवं सामाजिक लाभ अत्यधिक होता है। इस संगठन की छाया में परिवार के बच्चे, बूढ़े, विधवाएं, अशक्त, उपार्जन न कर सकने वाले, अयोग्य व्यक्ति भी बड़े आनंदपूर्वक अपना समय काट लेते हैं। एक दूसरे के दुख-दर्द को बंटाकर बड़ी से बड़ी मुसीबत को हलकी कर लेते हैं।
रामायण का आदर्श
निर्जीव वस्तुएं एक और एक मिल कर दो ही होती हैं पर सजीव मनुष्य एक और एक मिलकर ग्यारह होते हैं। इस सचाई का प्रत्यक्ष अनुभव वहां किया जा सकता है जहां परिवार के सभी लोग परस्पर सच्चा प्रेम करते हैं। एक दूसरे के लिए आदर, उदारता, त्याग एवं आत्मीयता की भावनाएं निरंतर प्रदान करते रहते हैं। रामायण का सबसे बड़ा शिक्षण पारिवारिक आधार की आध्यात्मिकता एवं कर्तव्यशीलता का शिक्षण ही है। एक से कोई भूल होती है तो दूसरे स्वयं कष्ट उठाकर अपनी उदारता से उसका समाधान करते हैं। दशरथ का कैकेयी को अनुचित वरदान देने के लिए भी वचन बद्ध होना, कैकेयी का अनुचित वरदान मांगना, राम का धोबी के कथन से प्रभावित होकर सीता को वनवास देना यह तीनों ही मानवीय दुर्बलताएं हैं पर इनका समाधान रामायण में प्रतिहिंसा और विद्वेष के रूप में नहीं वरन् दूसरे पक्ष के आदर्श त्याग के रूप में प्रस्तुत किया गया है। दशरथ कैकेयी को संतुष्ट करने के लिए स्वयं पुत्र शोक में मरना स्वीकार करते हैं, राम भी विमाता और पिता को प्रसन्न करने के लिए अनुचित आज्ञा होते हुए भी खुशी-खुशी वल चले जाते हैं, पति की सेवा के लिए सीता वनवास का कष्टसाध्य जीवन स्वीकार करती हैं। भरत भाई का अधिकार लेना किसी भी प्रकार स्वीकार नहीं करते और राम की खड़ाऊं को सिंहासन पर बिठाकर स्वयं भी एक तपस्वी की तरह जीवन बिताते हुए राज-काज चलाते हैं। सीता का जब परित्याग किया जाता है तो वे अपने पति के प्रति दुर्भावना नहीं लातीं वरन् उनके यश की रक्षा के लिए वाल्मीकि के आश्रम में विछोह और अभाव का जीवन बिताना स्वीकार करती हैं। कौशल्या न तो अपने बेटे को वन जाने से रोकती है और न उर्मिला अपने पति को। परिवार का सच्चा आधार यही प्रेम, यही आत्मत्याग है। प्रेम, उदारता, सेवा और आत्म-त्याग की व्यावहारिक शिक्षा मिले इसलिए कुटुंब की पद्धति मानव जाति में प्रचलित हुई है। यह आधार न रहे तो फिर कीड़े मकोड़ों का सा ही अपना भी पारिवारिक जीवन रहेगा।
संगठन और प्रेम का प्रतीक—परिवार
स्वजन संबंधियों के बीच अधिक से अधिक प्रेम होना चाहिए। एक दूसरे की प्रगति एवं शांति के लिए जी जान से प्रयत्न करें। किसी से कोई भूल हो जाए तो उसे भी रामायण के पात्रों की तरह स्वयं कष्ट सहकर भूल करने वाले को सुधरने एवं पश्चात्ताप करने का अवसर प्रदान करें, तभी कुटुंब का उद्देश्य और कर्तव्य पूरा हो सकता है। भारत की यह आदर्श परिवार प्रणाली लाखों वर्षों तक घर-घर में स्वर्गीय वातावरण बनाए रहने में समर्थ रही है। अभी भी जिन घरों में वह वातावरण है वहां कितनी ही कठिनाइयां होते हुए भी आनंद एवं संतोष का निर्झर बहता है। पर अब व्यक्तिगत स्वार्थपरता, अनुदारता, लोभ, अहंकार आदि मानसिक मलीनताओं की अभिवृद्धि के साथ-साथ पारिवारिक आधार ही टूटते जा रहे हैं। घर-घर में कलह, ईर्ष्या, खींचतान, शोषण, द्वेष और मनोमालिन्य का वातावरण दिखाई पड़ता है। प्रेम और आत्मीयता के अभाव में मजबूरी के बन्धनों में बंधे हुए बंदियों की तरह कुटुंबी लोग एक घर में रहते तो हैं, एक चौके में रोटी भी खाते हैं पर उनमें वैसी सहानुभूति नहीं होती जिसकी सुगंध से हर कुटुंबी का मन आनन्द विभोर हो सके। इतना ही नहीं मनुष्य का व्यक्तिगत भावना स्तर जितना क्षुद्र होता जाता है उसी अनुपात से वह बाहर वालों की तरह घर वालों के लिए भी घातक बनता जाता है। लोभी, स्वार्थी, संकीर्ण और क्रूर स्वभाव बन जाने पर अपने और पराए किसी पर भी आक्रमण करते उसे देर नहीं लगती।
क्षमा और उदारता
छोटी-छोटी जिन बातों को उपेक्षा, हंसी, आत्म त्याग, सत्याग्रह आदि के आधार पर सुधारा जा सकता था, उतनी सी प्रतिकूलताओं पर एक कुटुंबी दूसरे की जान लेने लगा है। जरा से लोभ के लिए, जरा से स्वार्थ के लिए, आत्मीयता को त्यागकर मनुष्य अने कुटुंबियों के लिए ही कैसा खून का प्यासा बन जाता है उसकी अगणित घटनाएं पढ़ने और सुनने में आती रहती हैं।
स्वार्थ के लिए स्नेह का तिरस्कार
नाथ द्वारा (मेवाड़) का रामाशंकर नामक युवक अपने सगे भाई को जहर देने के आरोप में अपनी पत्नी समेत पकड़ा गया। बताया जाता है कि इस बड़े भाई ने छोटे भाई को उसके हक की जायदाद से वंचित करने के लिए दूध में विष मिला कर उसे पिला दिया था। टेकलपुर (आजमगढ़) के एक अहीर पर यह आरोप था कि उसने खेती के बंटवारे की समस्या सामने आने पर अपने दो बेटों को ही गंडासे से कत्ल कर डाला। जाजऊ (आगरा) का एक युवक अपनी नानी को दिन दहाड़ें मार डालने के अपराध में पकड़ा गया। अभियुक्त नानी की पांच बीघा जमीन हड़पना चाहता था, नानी इसके लिए तैयार न होती थी। एटा जिले के खड़ौआ गांव में एक छोटी-सी जमीन के बंटवारे पर एक व्यक्ति का कत्ल हो गया। इस सिलसिले में उसका बड़ा भाई और भतीजा पकड़ा गया है। दिल्ली का समाचार है कि एक अठारह वर्षीय युवक ने अपनी माता की गोदी में से छीनकर छोटे भाई को जमुना में फेंक दिया। युवक अपनी माता के चरित्र पर संदेह करता था और बच्चे को पिता के रहते हुए भी अवैध होने का अनुमान लगाता था। अकोला में गोपालसिंह नामक व्यक्ति को अपनी सत्तर वर्षीय माता को उसके जेवर हड़पने के लोभ से हत्या करने के अपराध में पकड़ा गया है। दूर गांव (रांची) के उराव जाति के एक व्यक्ति ने अपने पिता को लाठी से इसलिए मार डाला कि पिता ने उसे गाली दी थी। भुट्टीवाला (पंजाब) के अवतारसिंह नामक व्यक्ति को फांसी का दंड मिला है। अपराधी ने भूमि संबंधी एक मामूली से लोभ के कारण अपने पिता, भाई, भावज तथा उसके तीन बच्चों को मार डाला। ग्वालियर का केदारनाथ नामक व्यक्ति इसलिए पकड़ा गया है कि उसने रोटी बनाने में देर कर लेने के कारण पिता से कुपित होकर उसके पेट में भाला घुसेड़ दिया।
कृतघ्नता और निर्दयता
बदायुं का एक धनाढ्य वैश्य लड़का इसलिए पकड़ा गया है कि उसने पूजा पर बैठे हुए अपने पिता को कुलहाड़ी से काट डाला। कलारपुरी (गुड़गांवा) की एक सत्तर वर्षीय बुढ़िया कुंए में फेंककर मार डाली गई। बताया जाता है कि उसकी चालीस बीघा जमीन हड़पने के लिए उसके कुटुंबियों ने ही यह कुकृत्य किया है। इसी प्रकार 10 हजार के जेवर-नकदी तथा 30 बीघा जमीन पर कुटुंबियों की ही कुदृष्टि होने के कारण बघौली (हरदोई) की आनंदी देवी नामक महिला को अपने प्राणों से हाथ धोना पड़ा। आनन्द पर्वत (दिल्ली) के राजू नामक 4 वर्षीय बालक की लाश पुलिस ने बरामद की है। बताया जाता है कि पिता ने किसी बात पर क्रुद्ध होकर बच्चे को इतना पीटा कि बेचारे ने दम तोड़ दिया। जुन्नारदेव (छिन्दवाड़ा) में एक व्यक्ति ने अपने दामाद को घरेलू झगड़े के निपटारे के लिए बुलाया। बेचारे ने समझौते का एक फार्मूला तैयार किया पर उसे एक पक्ष स्वीकार नहीं कर रहा था। रात को वह व्यक्ति छुरे से गोद कर मार डाला गया। कहा जाता है जिस साले को समझौता पसंद नहीं था उसी ने अपने बहनोई की हत्या कराई। दिल्ली के किशनगंज मुहल्ले में सुरजीतसिंह नामक व्यक्ति अपनी पत्नी तथा साले को मार डालने के अपराध में पकड़ा गया है। बात इतनी सी बताई जाती है कि साला अपनी बहिन को लिवाने आया था पर अपराधी अपनी पत्नी को भेजना नहीं चाहता था। चित्तौड़गढ़ में एक धनी माहेश्वरी बुढ़िया की लाश को पुलिस ने मरघट में जलने से रोका और उसके पुत्रों को पकड़ा है। कहा जाता है कि अपनी माता की संपत्ति जल्दी ही प्राप्त करने को पुत्र अधीर रहते थे और सबने मिलकर बुढ़िया का गला घोंट डाला।
मोह ममता की इतिश्री
भागलपुर के एक गांव का कोई व्यक्ति बैल बेचकर उसके रुपये लाया। उनमें से एक रुपया उसके छोटे पुत्र ने ले लिया। इस पर क्रुद्ध होकर उसने उस्तरे से लड़के का गला काट डाला। इस कांड की सूचना माता ने थाने में जाकर पुलिस को दी। घनपुरी (जबलपुर) में एक व्यक्ति अपनी ससुराल में ही मारा गया। बताया जाता है कि दामाद अपनी पत्नी को विदा कराने की जिद कर रहा था। ससुर भेज नहीं रहा था। कहा-सुनी हुई तो ससुर ने दामाद के सिर में मूसल दे मारा जिससे वह वहीं ढेर हो गया। रांची (बिहार) के एक लखपति ठेकेदार राम किशनदास के पुत्र राजकुमार ने अपनी सौतेली माता, चाची व उसके कई बच्चों की हत्या कर डाली, जिससे उसके पिता की संपत्ति पर दावा करने वाला अन्य कोई न रहे। वह इन सब को किसी बहाने से एक मोटर में बैठा कर दूर ले गया और वहां अपने मित्र मोटर ड्राइवर रसीद की सहायता से सब को छुरे से काट कर मोटर से बाहर फेंक दिया। मुकदमा चलने पर दोनों अभियुक्तों को प्राण दंड दिया गया।
कृष्णनगर, दिल्ली के महेशचन्द्र को अपनी सौतेली मां की हत्या करने के अपराध में फांसी की सजा हुई है। अभियुक्त की माता छह वर्ष पूर्व मर गई थी, इसके बाद उसके पिता ने दूसरी शादी कर ली और उसके नाम एक मकान भी खरीद लिया। हत्यारा चाहता था कि मकान उसे मिले। इसके लिए उसने पिता से कहा भी पर वह राजी न हुआ तो उसने माता को छुरे से मार डाला और पिता जब बचाने आया तो उसे भी घायल कर दिया। ग्राम मेहरा चौधरी (आगरा) में दो सगे भाइयों में किसी सामान्य कारण पर भयंकर संघर्ष हो गया जिसके फलस्वरूप एक भाई घटनास्थल पर ही मर गया और उसकी पत्नी तथा पुत्री सांघातिक रूप से घायल हो गई। झांसी की एक कुम्हारिन ने किसी छोटी सी बात पर क्रुद्ध होकर अपने चार वर्ष के छोटे बालक को ही हंसिए से काट डाला।
अनियंत्रित हिंसावृत्ति
ज्ञात हुआ है कि हरदोई जिले के महमदपुर तेरा ग्राम में एक लड़के ने अपनी मां के आभूषण नकदी हड़पने के लालच में उसकी हत्या कर दी। जब उसने देखा कि उसका बड़ा भाई इस रहस्य को प्रकट कर देगा तो उसे भी मौत के घाट उतार दिया और सारा माल असबाब जो घर में था लेकर चंपत हो गया। भगतपुर (मुरादबाद) के दो सगे भाई अलग-अलग रहते थे, एक पर नाले के ऊपर झगड़ा हो गया, जिसमें एक ने बल्लम मार कर दूसरे की हत्या कर दी। गोंडा में एक रेल कर्मचारी की दो पत्नियों में पारस्परिक कलह के फलस्वरूप बड़ी ने छोटी को कृपाण से मार दिया। बड़ी पत्नी के संतान न होने के कारण उक्त कर्मचारी ने कुछ समय पूर्व ही दूसरा विवाह किया था। पलवल (जि. गुड़गांवा) के प्रतापसिंह नामक युवक को अपनी 85 वर्षीय नानी की हत्या के आरोप में गिरफ्तार किया गया है। वह समय-समय पर नानी से कुछ न कुछ मांगता रहता था। उसने उसे कुछ देने से इन्कार कर दिया तो उसने उसे जान से मार दिया।
घरेलू नौकर जो परिवार के सदस्यों की तरह ही वफादार रहते थे अब जमाने के साथ वे भी अपना रंग बदल रहे हैं। शाहदरा के एक चाय-स्टॉल पर काम करने वाले नौकर घूरसिंह ने स्टॉल के मालिक मूलचन्द तथा उसके पिता को जहर देकर 350 रुपये गायब कर दिए। अस्पताल में वे दोनों बच गए। घूरसिंह को तीन वर्ष की सजा मिली।
इस प्रकार की घटनाएं भले ही थोड़ी मात्रा में होती हों पर हमारे पारिवारिक जीवन और स्वजन संबंधियों के प्रति रहने वाली स्वाभाविक आत्मीयता में कमी होने का संकेत करती हैं। प्रेम भावना, आत्मीयता और ममता यदि घटती चली गई और उसकी स्थिरता एवं अभिवृद्धि की, आध्यात्मिक आधारों की रक्षा न की गई तो मनुष्य दिन-दिन निष्ठुर ही होता जाएगा और उसका अंत कहां होगा, यह कल्पना करने मात्र से दिल दहलने लगता है।
----***----

पारिवारिक जीवन की समस्याएं
*******

मनुष्य स्वभावतः सामाजिक प्राणी है। उसे मिल-जुल कर साथ-साथ रहने में ही सुविधा होती है और इसी में वह प्रसन्नता अनुभव करता है। जिनने परमात्मा को अपना जीवन सहचर और विश्व के प्रत्येक चर-अचर को अपना कुटुंबी, आत्मीय मान लिया है उनका सूक्ष्म परिवार अत्यंत विशाल हो जाता है। उन विरक्त संत महात्माओं को बाह्य परिवार की आवश्यकता भले ही प्रतीत न हो पर सर्व साधारण के लिए तो वह स्वाभाविक ही है और आवश्यक भी। विरक्त लोग भी अपने जैसे अन्य विरक्तों से ताल-मेल बिठाने और अखरने वाले सूनेपन को हटाने का प्रयत्न करते रहते हैं। सामान्य मनुष्यों के लिए तो इसके बिना जीवनयापन कर सकना ही कठिन हो जाता है।
आत्म विकास का राजमार्ग
आध्यात्मिक विकास, कर्तव्य पालन, त्याग, परमार्थ, स्नेह, कृतज्ञता, संयम आदि की वृत्तियों का जितना विकास सम्मिलित कुटुंब में होता है उतना पृथक रहने में संभव नहीं। घर में कई व्यक्ति ऐसे होते हैं जो स्वयं उपार्जन नहीं कर सकते, उन्हें परावलंबी रहना होता है। ऐसे लोगों की सुव्यवस्था सम्मिलित कुटुंब में ही संभव है। बूढ़े पिता-माता, छोटे बहिन-भाई, विधवाएं, उनके बच्चे आदि कई ऐसे लोग भी प्रत्येक घर में होते हैं जिनकी उपार्जन क्षमता या तो अभी विकसित नहीं हुई है या समाप्त हो चुकी है। हमारा दुर्भाग्य ही है कि रूढ़ियों ने नारी को अशक्त, अपंग और बंदी बनाकर इस स्थिति में पटक दिया है कि वे उपार्जन की दृष्टि से स्वावलंबी नहीं बन पातीं। ऐसी दशा में यदि कमाऊ लोग अपनी पत्नी को लेकर अलग रहने लगें तो इन बिना कमाऊ लोगों की भारी दुर्गति होती है। अपने आत्मीय जनों को कठिनाई में पड़ा छोड़कर जो लोग पति-पत्नि सहित मौज उड़ाने के लिए अगल हो जाते हैं उन्हें स्वार्थी और हृदयहीन ही कहा जाएगा।
सभ्य समाज के निर्माण का आधार यह है कि प्रत्येक व्यक्ति अपनी क्षमता, कुशलता, शक्ति, ज्ञान और साधन सामग्री का लाभ अपने से पिछड़े हुए, जरूरतमंद दूसरे लोगों को प्रदान करे। इसी को पुण्य-परमार्थ, त्याग, दान, उदारता, सहृदयता, मानवता आदि श्रेष्ठ सम्मानित नामों से पुकारते हैं और ऐसे ही कार्यों की प्रशंसा की जाती है। सम्मिलित कुटुंब में कमाऊ व्यक्ति को अपने सारे परिवार के लिए त्याग और तप करना पड़ता है जिससे वह प्रशंसा, पुण्य, संतोष और गौरव सभी कुछ प्राप्त करता है। उसके प्रतिदान का सहारा पाकर अविकसित बच्चे विकसित होते हैं और न कमा सकने वाले सुविधापूर्वक जिन्दगी काट लेते हैं। दूसरों का सहारा बन कर जीना वस्तुतः एक बड़ी प्रशंसा की बात है और प्रसन्नता की भी। इसके विपरीत जो असमर्थ आश्रितों की ओर से निष्ठुरता धारण करके संकीर्ण स्वार्थ और सामयिक सुविधाओं से मनमाना लाभ उठाने के लिए पृथक रहने लगे हैं उन्हें वैसे ही घृणित लोगों की श्रेणी में गिना जाएगा जो अपने लाभ के आगे दूसरे किसी की सुविधा-असुविधा की बात नहीं सोचते। यदि पशु प्रवृत्ति ही मनुष्य के आचरण में भी रहे तो फिर उसका कोई नैतिक आदर्श क्यों माना जाएगा? अपना पेट पालने, अपना स्वार्थ साधने में तो सियार, बन्दर भी चतुर होते हैं। वही आदर्श यदि मनुष्य ने भी अपनाया तो फिर उनकी विशेषता ही क्या रह जाएगी?

समाज सेवा का शुभारंभ
जिस प्रकार ब्रह्माण्ड का छोटा स्वरूप पिण्ड (शरीर) होता है उसी प्रकार विस्तृत समाज का छोटा स्वरूप अपना परिवार है। परिवार को समुन्नत और सुसंस्कृत बनाना सारे समाज का उत्थान करने की एक छोटी प्रक्रिया है। उसको क्रियात्मक रूप देने की प्रयोगशाला परिवार है। सारा समाज हमारे नियंत्रण या अधिकार में नहीं है। उस पर अपना दबाव और प्रभाव भी नहीं रहता है पर कुटुंब के लोगों के साथ आत्मभाव का तारतम्य इतना गहरा होता है कि परिजनों के उत्थान और विकास के लिए सुख और समृद्धि के लिए शिक्षा और दीक्षा के लिए बहुत कुछ किया जा सकता है। समाज सेवा का परिपूर्ण अवसर इस छोटे क्षेत्र में हर व्यक्ति को प्राप्त है। उसे कौशल, ज्ञान और क्षमता का पूरा लाभ देकर समाज सेवा के अपने उत्तरदायित्व को हर व्यक्ति पूरा करता चले तो सहज ही सभ्य समाज की रचना का उद्देश्य पूरा हो सकता है।
अनेक दृष्टियों से विश्लेषण
अर्थ विज्ञान के सिद्धान्तों ने भी अध्यात्म विज्ञान की मान्यताओं को ही पुष्ट किया है। व्यक्तिवाद को, अलगाव की प्रवृत्ति को, स्वार्थपरता को आर्थिक आदर्शों के विपरीत बताया जा रहा है और एक विस्तृत दर्शन शास्त्र के द्वारा यह समझाया जा रहा है कि मिल-जुल कर रहने, काम करने, श्रम, पुरुषार्थ करने और बांट कर खाने में ही समाज की प्रगति संभव है। इसी दर्शन शास्त्र का नाम समाजवान है। सहकारिता आंदोलन को महत्व इसी दृष्टि से दिया जा रहा है। सामूहिक और सम्मिलित प्रयत्नों के लिए ही संस्थाएं बनती हैं। प्रजातंत्र का ढांचा ही सामूहिकता और सहकारिता पर खड़ा होता है। इसी आधार पर सरकार बनती और राजकाजी चुने जाते हैं। अमीरों पर अधिकाधिक टैक्स लगाते जाना और गरीबों को सुविधा प्रदान करना सरकारी नीति होती है। सम्मिलित परिवार भी ऐसा ही प्रजातंत्र है, जिसमें अधिक कमाने वाले को टैक्स के रूप में न कमाने वालों के लिए अपनी कमाई छोड़नी पड़ती है।
आर्थिक दृष्टि से भी लाभ इसी में है। दस व्यक्ति इकट्ठे रहें तो उन पर जितना खर्च आता है उसकी अपेक्षा दसों अलग-अलग रहने पर कहीं अधिक खर्च आवेगा। सम्मिलित कुटुंब में हारी बीमारी तथा सुविधा रहती है वह अलग रहने पर कैसे संभव हो सकती है। बहुएं जब तीन-चार छोटे-छोटे बच्चों की माता बन जाती हैं तो अलग घर बसाने पर नए प्रसव के समय कितनी असुविधा होती है यह वे ही जानती हैं। सम्मिलित कुटुंब में वे ऐसे ही साथ-साथ खाते खेलते बढ़ते और पलते रहते हैं। जब कि अलग घर में बहू को उन बच्चों से ही किसी प्रकार फुरसत नहीं मिलती। हंसते-बोलते, साथ-साथ सामूहिक जीवन में जिन्दगी देखते-देखते बीत जाती है पर अकेलेपन में एक-एक दिन भारी पड़ता है।
स्वेच्छाचार पर नियंत्रण
आत्म संयम और इंद्रिय निग्रह का जितना अवसर सम्मिलित कुटुंब में रहता है उतना अकेले रहने में कहां है? सबकी रुचि में अपनी रुचि मिलाकर आहार-विहार का कार्यक्रम, दिनचर्या की व्यवस्था बनानी पड़ती है। उच्छृंखलता और स्वेच्छाचार पर वहां पूरा नियंत्रण रहता है। ऐसे वातावरण में युवावस्था वाली बुरी संगत से सहज ही बच जाते हैं। अकर्म करने का अवसर ही जब न मिलेगा तब पतन की गुंजाइश ही कहां रहेगी? भरे पूरे घरों की लड़कियों और लड़कों को शिष्टाचार बरतना सीखना पड़ता है। बड़ा परिवार सदा से प्रतिष्ठा का सूचक माना जाता है। अभिभावकों के न रहने पर भी विधवाएं तथा बच्चे अपने को अनाथ अनुभव नहीं करते।
भारत कृषि प्रधान देश है। यहां का प्रमुख उद्योग कृषि है। उस धन्धे में कई व्यक्ति घर के हों और सब मिलकर काम करें तो ही लाभ हो सकता है। बंटवारा करके छोटी-छोटी जोते छोटे-छोटे परिवारों द्वारा कमाई जाएं तो उनमें क्या लाभ होगा? अन्य व्यापारों में भी ऐसा ही है कि घर के कई आदमी सच्चे मन से मिल-जुलकर काम करें तो उसे जो लाभ होगा वह नौकर रखकर या अकेले-अकेले में नहीं हो सकता। बच्चों में शिक्षा, संस्कृति, सभ्यता एवं मिल-जुलकर काम करने की जो महत्वपूर्ण प्रवृत्ति विकसित होती है वह अकेलेपन में रहते हुए संभव नहीं होती।
कर्तव्य पालन के अवसर
पिता-माता की सेवा करके उनका आशीर्वाद लेने का, भाई बहिनों की सेवा-सहायता करने का, बच्चों के साथ खेलने का, मिल-जुलकर खाने-बैठने का, एक दूसरे के प्रेम और विश्वास का जो लाभ इकट्ठे रहने में मिलता है वह अकेले रहने वाले को कहां मिलेगा? मरघट के पीपल की तरह वह बेखटके खड़ा तो रहता है पर सूनेपन में उसे मानसिक दृष्टि से भारी अभाव ही बना रहता है। उलझनों और जिम्मेदारियों का बोझ भी अकेले रहने वाले को अकेले ही भुगतना पड़ता है, जो कई बार अलग जीवन की सुविधा की अपेक्षा बहुत अधिक चिन्ता और कष्ट का कारण बनता है।
आचार संहिता की आवश्यकता
कई लोग इकट्ठे रहेंगे वहां कई तरह की समस्याएं उत्पन्न होती रहेंगी। उन्हें आगे बढ़ने से पूर्व ही सुलझाते रहा जाय तो हमारे परिवार सच्चे प्रजातंत्र बने रह सकते हैं और उनके स्वस्थ विकास से सभ्य समाज का निर्माण होने में भारी योगदान मिल सकता है। परिवारों को सुव्यवस्थित बनाया जाए, उनकी एक व्यवस्थित आचार संहिता रहे जिसका सब लोग पालन करें। जिस प्रकार सरकार चलाने के लिए विधान और कानून बने हुए हैं, पंचायतों की व्यवस्था पंचायत एक्ट के मुताबिक चलती है, उसी प्रकार भारतीय परिवारों की भी एक आचार संहिता रहनी चाहिए। उसके अनुसार कार्य करते हुए प्रत्येक अपने कर्तव्यों का पालन और अधिकारों का उपयोग करता रहे तो हमारे घर स्वर्गीय वातावरण से ओत-प्रोत हो सकते हैं।
गृहिणी और गृह व्यवस्था
परिवार का मेरुदंड पत्नी होती है। पुरुष दिन भर घर से बाहर रहता है। जितनी देर घर पर रहता है उसमें भी अधिकांश समय शौच, स्नान, भोजन, निद्रा आदि नित्य कर्मों में लग जाता है। प्रायः सारा दिन स्त्री को घर पर रहना होता है, उसका ही सीधा संबंध परिवार के छोटे-बड़े सब से रहता है। घर की अन्य स्त्रियां तथा बच्चे तो दिन भर घर ही रहते हैं, उनके साथ पूरा व्यवहार क्रम पत्नी को ही चलाना पड़ता है। पुरुष जब घर आते हैं तो उनकी व्यवस्था भी उसी को करनी पड़ती है। इसलिए घर का व्यावहारिक संतुलन बनाए रखना प्रायः स्त्री के हाथ रहता है। पुरुष आर्थिक समस्याएं हल कर सकते हैं, सुख, सुविधा के साधन जुटा सकते हैं दिन भर की पारिवारिक व्यवस्था का नियमित और परिपूर्ण संचालन वे नहीं कर सकते। यह कार्य स्त्री को ही करना होता है। स्वास्थ्य, शिक्षा, संस्कृति एवं भावना की परिपूर्ण व्यवस्था रखनी चाहिए। कुछ दोष दुर्गुण सबमें होते हैं, हममें से किसी की भी पत्नी ऐसी नहीं होती जो पूर्णतया सब प्रकार से उपयुक्त हो। मां-बाप के घर से कुछ शिक्षा लेकर स्त्रियां आती हैं कुछ बातें उन में जन्मजात भी होती हैं, पर सबसे अधिक निर्माण कार्य ससुराल में होता है। ससुराल में भी पति करता है। पति यदि सुयोग्य हो तो फूहड़ से फूहड़ पत्नी को सद्गुणों की खान और उन विशेषताओं से संपन्न बना सकता है जो पारिवारिक जीवन को सुसंचालित रखने के लिए आवश्यक हैं।
नारी की कामना और आकांक्षा
अपने पिता का भरा पूरा घर, अपने जन्म परिवार का स्नेह सौजन्य छोड़कर जब नारी ससुराल आती है तो उसे इस जीवन क्रांति में एक मात्र प्रकाश स्तंभ पति का प्रेम ही दीखता है। यों ससुराल में सभी से उसे सद्व्यवहार की आशा होती है पर सबसे अधिक आकांक्षा पति की गहन आत्मीयता की होती है। वह अपने बिछड़े हुए पितृ परिवार की सारी ममता और आत्मीयता की क्षति पूर्ति पति के प्रेम प्रतिदान द्वारा पूर्ण करना चाहती है। यदि वह मिल गया तो विपुल वर्षा होने पर उर्वर भूमि में उगने वाली वनस्पति की तरह उसका व्यक्तित्व अनेक सद्गुणों की हरियाली से लहलहाने लगता है। यदि यह प्राप्त न हुआ तो जिस प्रकार सूखा पड़ जाने या तुषारापात होने पर हरी-भरी फसल भी नष्ट हो जाती है उसी प्रकार नारी के संचित सद्गुण भी असंतोष की आग में जल भुन कर समाप्त हो जाते हैं। नारी को स्वाभाविक आकांक्षा आत्मीयता दिए बिना कोई पति उसका सच्चा प्रेम और सहयोग प्राप्त कर नहीं सकता।
मिर्गी, चिड़चिड़ापन, दुःस्वप्न, अनिद्रा, दिल की धड़कन, मासिक धर्म की खराबी, सिर दर्द, कमर दुखना आदि अनेक शारीरिक रोगों की जड़ स्थियों के आंतरिक असंतोष में रहती हैं। वे स्वाभाविक लज्जावश अपने वेदना किसी से कह तो नहीं पातीं, कहें भी तो अनुकूलता उत्पन्न करने का कोई उपाय उनके पास नहीं होता। ऐसी दशा में वे चुपचाप सहती तो रहती हैं पर आंतरिक असंतोष उनके अनेक सद्गुणों को जलाता-भुनता रहता है। उनका कोमल मस्तिष्क एक प्रकार से विक्षिप्त रहने लगता है, फलस्वरूप शारीरिक स्वास्थ्य ही खोखला नहीं होता जाता, वरन् वे मानसिक विशेषताएं भी नष्ट होने लगती हैं जो पारिवारिक सुव्यवस्था एवं विकास के लिए अत्यंत आवश्यक होती हैं।
संतोष और समृद्धि
मनु भगवान की उक्ति है कि ‘‘जहां नारी संतुष्ट है उस घर में समृद्धि की वर्षा होगी और जहां उसे असंतोष रहेगा वहां सब कुछ नष्ट हो जाएगा।’’ असंतोष के छोटे-मोटे कारण, व्यवस्था, श्रम संबंधी, असुविधा, जीवनोपयोगी वस्तुओं के अभाव, तात्कालिक घटनाएं एवं दूसरे लोगों का असद्व्यवहार आदि कारण भी होते हैं, पर उनका प्रभाव बहुत गहरा नहीं होता। उनमें सुधार भी हो सकता है, भुलाया भी जा सकता है और संतोष भी किया जा सकता है। पर जो कमी और किसी प्रकार पूरी नहीं हो सकती वह पति के प्रेम की कमी है। उपेक्षित नारी विधवा से भी अधिक दुखी रहती है। विधवा अपने दुर्भाग्य को अटल मानकर संतोष कर लेती है पर सुहागिन को तो अपनी स्थिति पर आंसू ही बहाते रहने पड़ते हैं।
असंतुष्ट नारी के गर्भ से कभी सद्गुणी संतान उत्पन्न नहीं हो सकती। अवैध संतान गर्भकाल में माता अनेक चिन्ताओं, विक्षोभों, भय, लज्जा, दुर्भाव आदि से ग्रस्त रहती है इसलिए आमतौर से ऐसे बच्चे उद्दण्ड और दुर्गुणी निकलते हैं। इसी प्रकार पति के प्रेम के अभाव या अन्य किन्हीं कारणों से यदि नारी असंतुष्ट और विक्षुब्ध बनी रहती है तो उसका प्रभाव गर्भस्थ संतति पर निश्चित रूप से पड़ने वाला है। ऐसे बालकों को उच्च शिक्षा भी उनके मानसिक एवं आत्मिक दुर्गुणों से रहित नहीं बना सकती।  इसलिए संतान को सुयोग्य और प्रबुद्ध बनाने की भूमिका के रूप में पत्नी को संतुष्ट सुखी और निश्चिंत बनाने की व्यवस्था के लिए तो यह कार्य अनिवार्य ही है क्योंकि बाहर से स्वस्थ दीखने पर भी जो भीतर से विक्षुब्ध रहती हैं उस नारी के आचरण में व्यवस्था, शिष्टता आदि की कमी बनी ही रहेगी। वह सुयोग्य गृहिणी नहीं बन सकेगी।
अविचल विश्वास और परिपूर्ण प्रेम पाकर नारी परम संतुष्ट रह सकती है। जहां उसे स्नेह और सम्मान मिलता है, सहानुभूति और कृतज्ञता से देखा जाता है वहां वह आत्म समर्पण करे सब कुछ होम देने को तैयार हो जाती है। नारी का रंग, रूप, वेश विन्यास, बनाव श्रृंगार देखना निरर्थक है। यह चीजें बहुत ही तुच्छ और क्षणिक हैं। आंतरिक सौन्दर्य काले, कुरूप, अशिक्षित और अस्वस्थ शरीर में भी हो सकता है। उस सच्चे सौन्दर्य का पुष्प भावनाओं की टहनी पर खिलता है। इस आंतरिक सौन्दर्य का रसास्वादन पति-पत्नी जहां करते हैं वहां स्वर्ग ही स्वर्ग विराजमान रहता है। जिस पति-पत्नी ने अपने अंतरात्मा को एक करे एकता और आत्मीयता की, प्रेम और विश्वास की गंगा प्रवाहित कर ली, उनके परिवार में सदा मंगल ही मंगल रहेगा। एकता वहां की नष्ट न होगी, लक्ष्मी वहां से टाले न टलेगी। उस घर के हर व्यक्ति का भविष्य आशा और उत्साह की दिशा में ही अग्रसर होगा।
पारिवारिक जीवन व सामाजिक जीवन
*******

भारतवर्ष में सम्मिलित-परिवार की प्रथा प्रचलित है। जिसमें केवल पति-पत्नी और उनके दो-चार बच्चों की गणना ही नहीं की जाती, वरन् मां-बाप, छोटे-बड़े भाई, बहिन, चाचा, ताऊ उनके स्त्री-पुत्र आदि सबका समावेश हो जाता है। अब भी गांवों और छोटे कस्बों में ऐसे बहुसंख्यक परिवार मौजूद हैं, जिनके सदस्यों की संख्या चालीस और पचास तक पहुंच जाती है। पर आधुनिक विचारों के लोग इस प्रथा का विरोध करते हैं और योरोप अमरीका के पृथक परिवार की प्रथा को ही लाभकारी बतलाते हैं। वास्तव में बात यह है कि सम्मिलित कुटुंब प्रथा कृषि जीवी समाज के लिए विशेष रूप से उपयोगी होती है और पृथक परिवार की प्रथा उद्योग-धन्धों पर मुख्यतः आधार रखने वाले समाज में सुविधाजनक जान पड़ती है। पर यह विभाजन केवल आर्थिक दृष्टि से किया गया है। यदि नैतिकता, उदारता, सहयोग, परोपकार आदि अन्य मानवीय गुणों की दृष्टि से विचार किया जाए तो निःसंदेह सम्मिलित परिवार प्रथा ही श्रेष्ठ ठहरती है। उसमें मनुष्य अपनी स्वार्थ-वृत्ति पर अंकुश लगा कर समाज के अन्य व्यक्तियों के साथ सद्व्यवहार और उदारता के व्यवहार को सीखता है। इस दृष्टि से परिवार ही समाज-संगठन की पहली सीढ़ी है। जो व्यक्ति अपना अनेक प्रकार से उपकार करने वाले माता-पिता, भाई-बहिन, सगे-संबंधियों की सहायता करने में आनाकानी करता है, उससे समस्त जाति या समाज की सेवा, सहायता और उपकार की आशा किस प्रकार की जा सकती है? इसका आशय यह भी नहीं समझ लेना चाहिए कि हम प्राचीन प्रथा को जैसे का तैसा उपयोगी मानते हैं। समय बदल रहा है और परिस्थितियों के अनुसार हमारी सभी सामाजिक संस्थाओं और प्रथाओं में न्यूनाधिक परिवर्तन हो ही गया है। तब परिवार प्रथा ही उससे अछूती कैसे रह सकती है? अब पुराने जमाने की तरह सौ-सौ और पचास-पचास व्यक्तियों के परिवार न तो संभव हैं और न उपयोगी। वे तो शुद्ध कृषि जीवी समाज की चीज थे। पर अब हमारे यहां भी उद्योग-धन्धों और नौकरी का महत्व काफी बढ़ गया है और बहुत अधिक कृषि-भूमि न रख सकने का नियम भी बना दिया गया है, इसलिए परिवार प्रथा में समयानुकूल सुधार तो करने ही पड़ेंगे।
जिस प्रकार समाज का उद्गम परिवार है, उसी प्रकार परिवार का उद्गम स्रोत विवाह है। विवाह से दो स्त्री-पुरुष में ही संबंध स्थापित नहीं होता वरन् दो परिवार भी उससे जुड़ते हैं और फिर अन्य अनेक परिवार भी उस घेरे में आ जाते हैं। इस प्रकार सैकड़ों व्यक्तियों में पारस्परिक प्रेम, सहयोग, और सहायता के भावों की वृद्धि होती है, जो अंततः समाज की सुदृढ़ता और कल्याण की दृष्टि से भी हितकारी सिद्ध होते हैं। इसलिए समाज और देश की भलाई के ख्याल से यह अत्यंत आवश्यक है कि हम विवाह प्रथा में आवश्यक सुधार करके उसे ऐसा रूप दें जिससे वह दंपत्ति के अतिरिक्त घर के सब सदस्यों और भावी पीढ़ी के लिए सब प्रकार से उपयुक्त सिद्ध हो सके। हमारे देश में विवाह को एक बहुत महत्वपूर्ण धार्मिक संस्कार माना गया है, जो कि अत्यंत पवित्र और अविच्छेद होता है। पर अब समय के प्रभाव से उसमें अनेक विकृतियां आ गई हैं। बाल-विवाह, वृद्ध-विवाह, अनमेल-विवाह आदि की बुराइयां हम प्रायः सुनते रहते हैं। इनके फलस्वरूप दंपत्ति में जैसा चाहिए वैसा प्रेम और आत्मीयता का भाव उत्पन्न नहीं होता और उसका प्रभाव समस्त परिवार पर पड़ता है। इन सब से भी बढ़कर दहेज की कुप्रथा है जो दाम्पत्य-प्रेम की जड़ पर आरंभ से ही कुठाराघात कर देती है और वर-वधु तथा दोनों परिवारों के बीच ऐसा मनोमालिन्य का भाव उत्पन्न कर देती है कि विवाह से जो वास्तविक लाभ होना चाहिए वह अधिकांश में नष्ट हो जाता है। चाहे ऐसे विवाह के द्वारा स्त्री को रोटी कपड़े का सहारा मिल जाए पर उसे सच्चा जीवन साथी नहीं मिल पाता। ऐसे विवाहों में वर-पक्ष के लोग धन के लोभ से अधिक से अधिक रकम पाने के लिए किसी मालदार आदमी को तलाश करते रहते हैं, तब कन्या और वर के गुणों का मिलान, उनका एक दूसरे के अनुकूल होने का ध्यान कैसे रखा जा सकता है? एक लेखक के कथनानुसार इस प्रकार जो विवाह पुरुष की दृष्टि से काम-वासना की तृप्ति के लिए और स्त्री की तरु से आर्थिक सुरक्षा के लिए किया जाता है, उसका उद्देश्य ही गलत हो जाता है। विवाह कर लेने से कोई जीवन साथी नहीं बन जाता। जो पति-पत्नी जीवन साथी नहीं बनते और केवल अपनी सुविधा के लिए एक दूसरे के शरीर व मन का भोग करते हैं, उनका घर, घर नहीं नरक बन जाता है। घर को स्वर्ग बनाना हो तो पति-पत्नी को परस्पर अनुरूपता प्राप्त करने का यत्न करना चाहिए।
पर इस प्रकार दांपत्य जीवन आजकल कठिन हो गया है। अधिकांश विवाह या तो धन के लालच से होते हैं या फिर ऊपरी रंग रूप पर लट्टू होकर। अनेक नए नवयुवक तो सिनेमा में नायक-नायिका के प्रेम के खेल और उनकी चमक-दमक को देखकर उसे ही वैवाहिक जीवन का आदर्श समझ बैठते हैं। ऐसे मूर्ख युवक और युवतियों के किस्से समाचार पत्रों में प्रायः पढ़ने में आया करते हैं। ऐसे स्वप्नों का अंत शीघ्र ही हो जाता है और सिवाय बदनामी और हंसी के ऐसे मनचले लोगों के हाथ कुछ नहीं पड़ता। ऐसे लोगों से यह आशा करना कि वे परिवार और समाज के प्रति अपने उत्तरदायित्व को समझ कर उसका पालन करेंगे, निरर्थक बात है। इस तथ्य को दृष्टिगोचर रख कर एक अनुभवी लेखक ने कहा है—

‘‘पारिवारिक जीवन को सफल बनाने के लिए त्याग, सहन शक्ति, मानसिक प्रौढ़त्व और समझदारी की आवश्यकता है। पुरुष और स्त्री एक दूसरे के पूरक हैं। इस नैसर्गिक संबंध को बनाए रखने के लिए समाज ने विवाह-प्रणाली को स्वीकार किया है। पर इस संबंध को केवल लोकापवाद के डर से निभाना असंभव है। दांपत्य जीवन की असफलता शारीरिक आकर्षण की अपेक्षा पति-पत्नी की मानसिक और आत्मिक एकरूपता पर अधिक निर्भर है।
यदि आप में मानवोचित गुण हैं तो आप जिसे अपनाते हैं उससे प्रेम करना भी सीख जाते हैं। प्रेम का दीपक लगन के साथ जलाया जाता है, उसे वासना रहित जल से सींचा जाता है और स्वार्थ, असहनशीलता, अविवेक आदि के रोगों से उसे बड़ी साधना से, बड़े यत्नों से बचाया जाता है, तब कहीं जाकर वह गृहस्थाश्रम और पारिवारिक जीवन को प्रकाशपूर्ण और आनंदमय बना पाता है।
इस प्रकार दांपत्य और पारिवारिक जीवन उचित रीति से निर्वाह करने पर निजी स्वार्थ के त्याग और दूसरों की सेवा की भावना की वृद्धि होती है और हम समाज सेवा के महत्व को समझने लगते हैं। हमको अनुभव होने लगता है कि कोई व्यक्ति अकेले अपने स्वार्थ पर दृष्टि रख कर ही कदापि सुखी और संतुष्ट नहीं हो सकता। एक से दो और दो से चार यही तरीका सांसारिक दृष्टि से मनुष्य जीवन को सफल और सार्थक बना सकता है। हम इस समय जितनी भी उन्नति और सुख समृद्धि अपने चारों तरफ देख रहे हैं, उसका मूल समाज संगठन और सामुदायिक भावना में ही निहित है। इसलिए जो मनुष्य इस परंपरा को कायम रखना चाहता है और पूर्ववर्ती पीढ़ियों के ऋण से उऋण होना चाहता है उसको अपना पारिवारिक जीवन उन्नत और सुदृढ़ बनाकर समाज की प्रगति में अवश्य सहयोग देना चाहिए।
----***----

आप पढ़े-लिखे लोगों तक हमारी आवाज पहुंचा दीजिए
— पं. श्रीराम शर्मा आचार्य
*******

हमारे विचारों को आप पढ़िए और हमारी आग की चिनगारी को  लोगों में फैला दीजिए। आप जीवन की वास्तविकता के सिद्धान्तों को समझिए। ख्याली दुनियां में से निकलिए। आपके नजदीक जितने भी आदमी हैं उनमें आप हमारे विचारों को फैला दीजिए। यह काम आप अपने काम के साथ-साथ भी कर सकते हैं। आप युग साहित्य लेकर अपने पड़ोसियों को पढ़ाना शुरू कर दीजिए। उनको हमारे विचार दीजिए। हमको आगे बढ़ने दीजिए, सम्पर्क बनाने दीजिए ताकि हम उन विचारशीलों के पास, शिक्षितों के पास जाने में सफल हो सकें। इससे कम में हमारा काम बनने वाला नहीं। जो हमारा विचार पढ़ेगा-समझेगा, वही हमारा शिष्य है। हमारे विचार बड़े पैने हैं। दुनियां को हम पलट देने का दावा जो करते हैं वह सिद्धान्तों से नहीं, बल्कि अपने सशक्त विचारों से करते हैं। आप इन विचारों को फैलाने में हमारी सहायता कीजिए।
अब हमको नई पीढ़ी चाहिए। इसके लिए आप पढ़े-लिखे विचारशीलों में जाइए। उनकी खुशामद कीजिए, दरवाजा खटखटाइए और किसी भी तरह हमारी विचारधारा उन तक पहुंचाइए। हमने सारे विश्व को अपना कार्यक्षेत्र बनाया है। विचार क्रान्ति अभियान आज की सबसे बड़ी आवश्यकता है। इस युग की सभी समस्याएं इसलिए पैदा हुई हैं कि आदमी की अक्ल खराब हो गई है। न पैसा कम है, न कोई चीज कम है, बस अक्ल खराब है। बस इस अक्ल को ठीक करने के लिए ही हमें विचार क्रान्ति में हिस्सा लेना चाहिए। व्यक्ति, समाज, देश, धर्म और संस्कृति के विकास एवं विस्तार करने तथा मानवीय भविष्य को उज्ज्वल बनाने के लिए ज्ञान यज्ञ का विस्तार करना चाहिए। आप घर-घर में जाइए, जन-जन के पास जाइए। अलख जगाइए। नवयुग का सन्देश सुनाइए। हमारा साहित्य पढ़वाइए। अगर आपने यह किया तो हमारा दावा है कि युग अवश्य बदलेगा।
----***----

*समाप्त*

